ಶ್ರೀ ಕೃಷ್ಣ ಪಾರಿಜಾತ
ಪೂರ್ವ ದಿಕ್ಕಿಗೆ ಇಲ್ಲವೆ ಉತ್ತರಕ್ಕೆ ಮುಖಮಾಡಿದ ೬ ಅಡಿ ಎತ್ತರದ ಸುಮಾರು ೨೫ ಅಡಿ ೨೫ ಅಟ್ಟ, ಎರಡೂ ಬದಿಗೆ ನಾಟಕಗಳಲ್ಲಿಯಂತೆ. ಇತ್ತೀಚೆಗೆ ಕವಾಟುಗಳನ್ನು ಇಟ್ಟರೂ ಪೂರ್ವದಲ್ಲಿ ಇವು ಇರಲಿಲ್ಲ ಮೇಲೆ ಗುಡಾರ ಮಾತ್ರ ಹೊದಿಕೆ.
ರಂಗಪೂಜೆ-ಮೊದಲು ಗಣೇಶನ ಸ್ತುತಿ
ಇಬ್ಬರೂ ಶಾಲು ಹಿಡಿದಿದ್ದಾರೆ. ಪೀಠದ ಮೇಲೆ ೮-೧೦ ವರ್ಷದ ಬಾಲಕ-ಗಣೇಶನ ಮುಖವಾಡ ಹೊತ್ತುಕೊಂಡು ಕುಳಿತಿರುವನು.
ವೇಳೆ :  ಶ್ರೀ ಗಜಾನನಂ ಭೂತಗಣಾಧಿಸೇವಿತಂ
ಕಪಿಸ್ಥ ಜಂಬೂಫಲಸಾರ ಭಕ್ಷಿತಂ
ಉಮಾಸುತಂ ಶೋಕವಿನಾಶ ಕಾರಣಂ
ಸಮಾಮಿ ವಿಘ್ನೇಶ್ವ ಪಾದಪಂಕಜಂ-
(ಇದರೊಂದಿಗೆ ಶಾರದೆಯ ಸ್ತೋತ್ರ, ಕೊನೆಗೆ ಕವಿ ಪದ್ಯ )
ನೋಡಿರೊ ಬಲ ಭೀಮನ ದಯವಿದು
ಜಗದಿ ಜಾಗೃತೆಯಿಂದ ಹಗೆಗಳ ಜಯಿಸುವ
ಜಗದೀಶನ ದಯ !
ಕಾಲಕಾಲಕೆ ಜಗಪಾಲನ ಮಾಡುವ
ಗೋಕುಲದರಸ
ಲೋಕದೊಳಗೆ ಬಲು ಜೋಕೆಲೆ ಮೆರೆವಂಥ
ಕುಲಗೇಡ ಭೀಮನ ಬಲ ನೋಡಿರೋ ಭೀಮನ ದಯವಿದು –
(ಇಲ್ಲಿಗೆ ಶಾಲ ಎತ್ತಲು ಗಣೇಶನು ಕಂಡು ಬರುತ್ತಾನೆ…)
ಭಾಗವತ:  ನಮೋ ನಮೋ ವಿಘ್ನೇಶ್ವರ ನಮೋ ನಮೋ
ಗಜಾನನ:  ಕಲ್ಯಾಣಮಸ್ತು, ಶುಭಮಸ್ತು, ಬಾಲಕಾ, ನಾನು ಶಿವಪಾರ್ವತಿಯರೊಡನೆ ಕೈಲಾಸದಲ್ಲಿ ಆನಂದದಿಂದಿರುವ ಸಮಯದೊಳ್ ನಿನ್ನ ದೀನವಾಣಿಯು ಎನಗೆ ಕೇಳಿ ಬಂದ ಪ್ರಯುಕ್ತ ನಾವು ಈ ಸಭಾ ಮಂಟಪಕ್ಕೆ ಆಗಮಿಸಬೇಕಾಯಿತು. ಕಾರಣವೇನು ಪೇಳಿದಂಥವನಾಗ ಲೈ ಬಾಲಕಾ…
ಭಾಗವತ:  ಗಜವದನೆ ಇಂದು ನಾನು ದಶಮಸ್ಕಾಂದದೊಳಗಿನ ಭಾಗವತನ ಶ್ರೀಕೃಷ್ಣ ಪಾರಿಜಾತ ಎಂಬ ಅಖ್ಯಾದವನ್ನು ನನ್ನ ನಟಿಯರೊಂದಿಗೆ ಈ ಸಭಾ ಸ್ಥಾನದಲ್ಲಿ ಆಡಬೇಕೆಂದು ನಿಶ್ಚಯಿಸಿ, ನಿರ್ವಿಘ್ನನಾಗಿ ಸಾಗುವಂತೆ ಕೃಪೆದೋರು ಪ್ರಭುವೆ…
ಗಜಾನನ :  ಎಲೈ ಭಾಗವತನೆ, ಯಾವ ವಿಘ್ನವೂ ಬಾರದಂತೆ ವರವನ್ನಿತ್ತಿದ್ದೇನೆ. ಆದರೆ ನನ್ನ ಪೂಜೆಯನು ನೀವು ಸರಿಯಾಗಿ ಸುವಿಸ್ತಾರವಾಗಿ ಮಾಡಬೇಕು.
ಭಾಗವತ  :  ಹಾಗೆ ಆಗಲಿ
ಮರಿಭಾಗವತ :  ಎನ್ರಿಪಾ ಬಂದವರು ಇವರು ದಾರಪಾಟ
ಭಾಗವತ  :  ಬಂದವರು ದಾರು… ತಿಳಿಯಲಿಲ್ಲೇನೆ ನಿನಗ
ಮರಿಭಾಗವತ :  ನನಗೆ ತಿಳಿಲಿಲ್ಲ ಬಿಡ್ರಿ… ಮ್ಯಾಲ ನೋಡಿದರ ಆನಿಮುಖ ಕೆಳಗೆ ನೋಡಿದರ ನಮ್ಮಂಗ ಮನಸ್ಯಾರ – ಎಂಥ ವಿಚಿತ್ರ ಅದಾರ್ರಿಪಾ.
ಭಾಗವತ :  ಹೌದು ಇವರಿಗೆ ವಿಘ್ನೇಶ್ವರ, ವಿಘ್ನೇಶ್ವರ, ಅಂತ ಅಂತಾರ
ಮರಿಭಾಗವತ :  ಅಂದ್ರ ಇವರು ಬಂದ ಕೂಡಲೇ ವಿಘ್ನ ಸುರು ಆಗತಾವೇನು ?
ಭಾಗವತ :  ಆಗೋದಿಲ್ಲ-ವಿಘ್ನಗಳೆಲ್ಲ ದೂರ ಹೋಗತಾವ
ಮರಿಭಾಗವತ :  ಮತ್ತ ಏನ ಅಂತಾರಪ ಇವರಿಗೆ
ಭಾಗವತ :  ಇವರಿಗೆ ಲಂಬೋದರ ಲಂಬೋದರ ಅಂತ ಅಂತಾರ
ಮರಿಭಾಗವತ :  ಹೌದಾ…ಲಂಬ ಅಂದರ ಉದ್ದ…ಉದ್ದ ಅದರಂತೇನ
ಭಾಗವತ :  ಹಾಗಲ್ಲಪ್ಪ…ಇವರ ಹೊಟ್ಟೆ ಮುಂದಕ್ಕೆ ಇರೋದರಿಂದ ಇವರಿಗೆ ಲಂಬೋದರ ಲಂಬೋದರ ಅಂತ ಅಂತಾರ.
ಮರಿಭಾಗವತ :  ಸರಿ ಹೋತು ಬಿಡ್ರಿ ಇರವಲ್ಲದಾಕ-ಇವರ್ಯಾಕ ಇಲ್ಲಿಗೆ ಬಂದಾರ
ಭಾಗವತ :  ವರ ಕೊಡಾಕ-
ಮರಿಭಾಗವತ :  ವರ ಕೊಡಾಕ ! ಬೇಸಾತಲ್ಲ ಕೊಟ್ಟು ಹೋಗ್ಲಿ ಎಷ್ಟತ್ತು ಆಯಿತಲ್ಲೊ ಮಾರಾಯ ಸೊಟ್ಟಮುಖ ಮಾಡಿಕೊಂಡು ಕುತುಗೊಂಡು
ಭಾಗವತ :  ಇವರು ಹಾಂಗ ಕೊಡೂದಿಲ್ಲ
ಮರಿಭಾಗವತ :  ಮತ್ತ ಏನ ಮಾಡಿದರ ಕೊಡತಾರ
ಭಾಗವತ :  ಮನಸ್ಸಿಟ್ಟು ಪೂಜಾಮಾಡಿದರ ವರ ಕೊಡತಾರ
ಮರಿಭಾಗವತ :  ಮನಸ್ಸಿಟ್ಟು ಅಂದ್ರ ಹ್ಯಾಂಗರಪಾ…
ಭಾಗವತ :  ಅಂದರೆ ಪರಮಾನಂದ ಜಪದಿಂದ ಮಜ್ಜನಂಗೈದು, ಪರಮಶಾಂತಿಯೆಂಬ ಗಂಧವನ್ನು ಧರಿಸಿ, ನಿತ್ಯತ್ವವೆಂಬ ಅಕ್ಷತೆಯನ್ನಿಟ್ಟು, ಹೃದಯ ಕಮಲವೆಂಬ ಪುಷ್ಪವನ್ನು ಏರಿಸಿ, ಶಿವಸಂಸ್ಕಾರವೆಂಬ ಧೂಪವನ್ನು ಹಾಕಿ, ಭಕ್ತಿಭಾವವೆಂಬ ನೈವೇದ್ಯ ಹಿಡಿದು, ಶಿವಭಕ್ತಿಯೆಂಬ ತಾಂಬೂಲ ಕೊಟ್ಟು, ಸುಜ್ಞಾನವೆಂಬ ಜ್ಯೋತಿಯನ್ನು ಬೆಳಗಬೇಕು. ಇದು ಅಂತರಂಗದ ಪೂಜೆ.
ಮರಿಭಾಗವತ :  ಎಷ್ಟೂಂದು ಕಂತ್ರಟ ಹೇಳಿದಿರಲ್ಲರೆಪಾ ನಮಗೆಲ್ಲಾ ಇವು ನೀಗುವಂತವಲ್ಲ ನಮಗ ನೀಗುವಂತಾವು ಹೇಳ್ರಿ.
ಭಾಗವತ :  ಇವರಿಗೆ ಪೂಜೆಗೆ ಪನ್ನೀರು ಬೇಕು
ಮರಿಭಾಗವತ :  ಪನ್ನೀರು ಅಂದ್ರ ನಾವರಿಗ್ಯಾರ ಬಟ್ಟಲದಾಗ ಇರತಾವಲ್ಲ ಅದ್ ಹೌದಿಲ್ಲ
ಭಾಗವತ :  ಅಂಥವಲ್ಲ
ಮರಿಭಾಗವತ :  ಮತ್ತೆಂಥವು
ಭಾಗವತ :  ಅಂದರೆ ಬೆಳಿಗ್ಗೆ ಕರಕೆ ಪತ್ರಿಯ ಮೇಲಾಗಲಿ, ಕಬ್ಬಿನ ಮೇಲಾಗಲಿ ಇದ್ದ ಇಬ್ಬನ್ನಿಯನ್ನು ತಂದು ಸುಗಂಧದ್ರವ್ಯಗಳನ್ನು ಅದರಲ್ಲಿ ಬೆರಿಸಿ ಇವರ ಮುಖ ಮಾರ್ಜನೆ ಮಾಡಬೇಕು.
ಮರಿಭಾಗವತ :  ಮತ್ತ ಏನ ಬೇಕಪಾ…
ಭಾಗವತ :  ಸ್ನಾನದ ನಂತರ ಗಂಧಾಕ್ಷತೆ
ಮರಿಭಾಗವತ : ಕೊಡತೀವ್ರಪಾ ಮತ್ತ
ಭಾಗವತ : ಮತ್ತ ತರತರದ ಪುಷ್ಪಗಳು ಬೇಕು.
ಮರಿಭಾಗವತ : ಯಾವಾವು ಬೇಕು ಹೇಳ್ರಿ
ಭಾಗವತ : ಕರಕಿಪತ್ರಿ ! ಕಮಲದ ಹೂವು ಶ್ರೀಗಣನಾಥ
ಬಿಲ್ವಪತ್ರಿ ! ಮಲ್ಲಿಗಿ ಹೂವು ಶ್ರೀ ಗಣನಾಥ
ಭಾಗವತ : ಇವರಿಗೆ ಕರಿಕೆ ಬೇಕು.
ಮರಿಭಾಗವತ : ಕರಕಿನ ಎಷ್ಟು ಹೊರಿ ಬೇಕು.
ಭಾಗವತ : ಎಷ್ಟ ಹೊರಿ ಅನ್ನಾಕ ಇವರೇನು ದನ ಅಂತ ತಿಳಿದಿಯೇನೋ ಐದು ದಳ-ಇಪ್ಪತ್ತೈದು ದಳ ಆದ್ರ ಸಾಕು…
ಮರಿ ಭಾಗವತ : ಇದು ನಮಗ ಆಗಕಿಲ್ಲ
ಭಾಗವತ : ಮತ್ತೇನು ಆಗತೈತಿ ನಿನ್ನ ಕೈಯಿಂದ
ಮರಿ ಭಾಗವತ : ಬೇಕಾದರ ಒಂದ ಹೊರಿ ಸಜ್ನಿಕಣಿಕೆ ಹೊಟ್ಟ ತಂದು ಇವರ ಮ್ಯಾಲ ಬೇಕಾದರ ಸುರುವು ಅಂದ್ರ ಸುರುತೀನಿ
ಭಾಗವತ : ಮೂರ್ಖ ಹಾಗೆಲ್ಲ ಮಾತಾಡಬಾರದು, ನಾನು ಹೇಳಿದಂತೆ ಮಾಡು
ಮರಿ ಭಾಗವತ : ಮಾಡತೇನಿ-ಮತ್ತೇನು ಮಾಡಬೇಕು ಹೇಳಪಾ
(ಹೀಗೆಯೇ ಫಲ, ಭೋಜಭಕ್ತಗಳ ವರ್ಣನೆ-ಹಾಸ್ಯ ನಡೆದು )
ಭಾಗವತ : ಪೂಜೆ ಅಂತೂ ಮುಗಿತಲ್ಲಪಾ…ವರ ಬೇಡಿಕೋ
ಮರಿ ಭಾಗವತ : ನಮೋ ನಮೋ ಗಜಾನನ ಮಹಾರಾಜನೇ ನಿನಗೆ ನಮೋ ನಮೋ ಇಷ್ಟ ದಿನ್ ನನಗ ಕಾಲಿನಿಂದ ನಡೆದು ನಡೆದು ಸಾಕಾಗಿ ಹೋಗಿದೆ. ಇನ್ನ ಮ್ಯಾಲ ತಲೆಯಿಂದ ನಡೆಯುವಂತೆ ಆಶಿರ್ವಾದ ಮಾಡಪಾ
ಗಜಾನನ : ಒಳ್ಳೇದು ಬಾಲಕಾ ತಲೆಯಿಂದ ನಡೆಯುವದು ಅಂದರೆ ಬುದ್ಧಿವಂತಿಕೆಯಿಂದ ನಡೆಯುವದು ಎಂದರ್ಥ ನಿನ್ನ ಕೋರಿಕೆ ಯತಾರ್ಥವಾಗಿದೆ. ವರ ಕೊಟ್ಟಿದ್ದೇನೆ. ಭಾಗವತ ನಿನ್ನ ಕಾರ್ಯದಲ್ಲಿ ಯಾವ ವಿಘ್ನಗಳೂ ಬರಲಾರವು. ನೀನಿನ್ನು ಆಟವನ್ನು ಪ್ರಾರಂಭಿಸು ನಮಗೆ ಹೊತ್ತಾಯಿತು. ನಾವಿನ್ನು ಬರುತ್ತೇವೆ.
ಭಾಗವತ : ಆಗಬಹುದು ಗಜಾನನ. ನಮೋ ನಮೋ ಗಜಾನನ
ಗಜಾನನ : ಕಲ್ಯಾಣಮಸ್ತು…
ಗಜವದನ ಗಜವದನ
ಗಜಾನನ ! ಗಜಮುಖನೆ…..     ತೆರೆ.
(ಇಲ್ಲಿ ಹಾಲು ಮಾರುವ ಗೌಳಗಿತ್ತಿ ತಲೆಯ ಮೇಲೆ ಬುಟ್ಟಿ, ಮಡಿಕೆಗಳನ್ನು ಹೊತ್ತು ಹಾಡುತ್ತ ಬರುವಳು)
ಗೊಲ್ಲತಿ : ನಾನು ಬಂದಂಥವಳು ದಾರು
ಹೇಳಿದರೆ ತಿಳಿಯ ಬಂದೀತೇನವ್ವ
ಎಲ್ಲ ಕುಲಗಳಲಿ ನಮ್ಮ ಗೊಲ್ಲತಿಕುಲ
ಕುಲವು ಮೇಲಮ್ಮ
ನಾಲ್ಕು ಮಂದಿ ನಾವು ಬಂದೀವಿ ಈಗ
ಹಾಲಮೊಸರು ಮಾರಾಕ….
ಏನ್ರವ್ವಾ…ಈ ಓಣಿಯಲ್ಲಿ ಯಾರಾದರೂ ಹಾಲ್ಮೊಸರು ತೊಗೊಳ್ಳುವವರು ಇದ್ದಿರೇನು-
ಭಾಗವತ : (ಅಣಕು ಧ್ವನಿಯಲ್ಲಿ) ಏನ್ರವ್ವಾ ಈ ಓಣಿಯಲ್ಲಿ ಯಾರಾದರು ಹಾಲ್ಮೊಸರು ಮಾರವರು ಇದ್ದೆರೇನು-
ಗೊಲ್ಲತಿ : ಈ ಓಣ್ಯಾಗ ಯಾರೂ ತಗೊಳ್ಳುವವರು ಇದ್ದಾಂಗ ಇಲ್ಲ
ಭಾಗವತ : ಈ ಓಣ್ಯಾಗ ಯಾರೂ ಮಾರುವವರು ಇದ್ದಂಗ ಇಲ್ಲ
ಗೊಲ್ಲತಿ : ಅಯ್ಯೂ ಮನಿಹಾಳ
ಭಾಗವತ : ಅಯ್ಯೂ ನನ ಓಣಿ ಹಾಳ
 
[image: https://kanaja.karnataka.gov.in/wp-content/uploads/2011/11/Parijatha-01-300x193.jpg]
ಶ್ರೀ ಗಜಾನನಂ
ಗೊಲ್ಲತಿ : ನಾವು ಮುಂದಿನ ಓಣಿಗೆ ಹೋಗೋನು
ಭಾಗವತ : ನಾವೂ ಮುಂದಿನ ಓಣಿಗೆ ಹೋಗೋನು
(ಎದುರು ಬದರಾಗಲು….)
ಗೊಲ್ಲತಿ : ಮೈಮ್ಯಾಲೆ ಏನ ಎಚ್ಚರೈತೋ ಇಲ್ಲ
ಭಾಗವತ : ನಿನಗ ಖಬರ ಐತಿಲ್ಲೋ- ಯಾರ ನೀನು
ಗೊಲ್ಲತಿ : ನೀನು ದಾರು
ಭಾಗವತ : ನಾನು ದಾರು ನೀನು ದಾರು
ಗೊಲ್ಲತಿ : ನನಗೆ ಗೊಲ್ಲತಿ ಗೊಲ್ಲತಿ-ಅಂತ ಅಂತಾರ
ಭಾಗವತ : ನನಗ ನಿಮ್ಮಂಥವರನ್ನು ಎತ್ತಿ, ಒಯ್ದ ನಡಮಂದ್ಯಾಗ ಚಲ್ಲತಿ ಚಲ್ಲತೀ ಅಂತ ಅಂತಾರ
ಗೊಲ್ಲತಿ : ನನಗೆ ಒಯ್ಯಾರಿ ಅಂತ ಅಂತಾರ
ಭಾಗವತ : ನಮಗೂ ಅಂತಾರವ್ವ
ಗೊಲ್ಲತಿ : ಏನಂತ ಅಂತಾರ
ಭಾಗವತ : ನಮಗ ತಯ್ಯಾರಿ ತಯ್ಯಾರಿ ಅಂತ ಅಂತಾರ
ಗೊಲ್ಲತಿ : ಏ ಮೂಳಾ, ಚೇಷ್ಟೆ ಮಾಡತೀಯೇನ ನನಗ ರಾಧಿಕಾ ರಾಧಿಕಾ ಅಂತ ಅಂತಾರ
ಭಾಗವತ :  ನಮಗ ಶೋಧಿಕಾ ಶೋಧಿಕಾ ಅಂತ ಅಂತಾರ
ಗೊಲ್ಲತಿ : ನನಗ ಗೌಳಗಿತ್ತಿ ಗೌಳಗಿತ್ತಿ ಅಂತ ಅಂತಾರ
ಭಾಗವತ : ಎಂಥ ಗಿತ್ತಿ
ಮರಿ ಭಾಗವತ : ಎಷ್ಟ ತರದ ಗಿತ್ತಿ ಅದಾವ ಹೇಳಾಟು
ಭಾಗವತ : ಕಳಸಗಿತ್ತಿ, ಸೂಲಗಿತ್ತಿ ನಂತರ ಇನ್ನೂಂದು ಐತಿ ಹೇಳಲೋ ಬ್ಯಾಡ.
ಮರಿ ಭಾಗವತ : ಬ್ಯಾಡಯಾಕ ಹೇಳ
ಭಾಗವತ : ನಿನ್ನಂಥ ಹಾದರ…
ಮರಿ ಭಾಗವತ : ಥೂ ನಿನ ಮಂಜಾಳ ಹೋಗ
ಗೊಲ್ಲತಿ : ಬರೆ ಇದ ಮಾತ ಹಾಲು ಮೂಸರು ಕೊಳ್ಳತೀರಾ
ಭಾಗವತ : ನಾವು ತೆಗೆದುಕೊಳ್ಳವರಲ್ಲಾಬೇ ಮಾರಸವರು
ಗೊಲ್ಲತಿ : ಮಾರಸಲ್ಲಂಗರ
ಭಾಗವತ : ಏನೇನ ತಂದೀಯವ್ವಾ ಹೇಳಿದರ ಮಾರಿಸ್ತಾರ
ಗೊಲ್ಲತಿ : ಹಾಲು, ಮೊಸರು, ಬೆಣ್ಣೆ, ಮಜ್ಜಿಗೆ ಅದರ ಮ್ಯಾಲಿನ ಚರಟ ಸಹ ತಂದೀನಿ.
ಭಾಗವತ : ಬಾಳ ಬೇಸಿ ಆತು ಬಿಡು ಕೆಳಗ ಇಳಸಲ್ಲ-ನೋಡಿಂದ ಅಲ್ಲೇನು ಮಾರಸೋದು
ಗೊಲ್ಲತಿ : ಇಳಸವ್ವಾ….ಹೈನಾ ಎಂಥದು ಗೊತ್ತೇನು
ಭಾಗವತ : ಹೇಳದ ಹ್ಯಾಂಗಬೇ ತಿಳಿತದ
ಗೊಲ್ಲತಿ : ಹೌದೇನು-ಹೇಳತೀನಿ ಕೇಳ…ಹೆಪ್ಪು ಮುರಿಯೆದ ಮೊಸರ ಜಪ್ಪೀಸಿ ತಂದೀನಿ ತಪ್ಪು ಹೇಳುವವಳಲ್ಲ ಒಪ್ಪಿಟ್ಟು ಕೊಳ್ಳಿರವ್ವಾ ಹಾಲು ಮೊಸರ
(ಇದರಂತೆ ಹಾಲು, ಮಜ್ಜಿಗೆ, ಬೆಣ್ಣೆ ಇತ್ಯಾದಿಗಳ ವರ್ಣನೆ-ಇಬ್ಬರ ನಡುವೆ ಹಾಸ್ಯ-ಅಶ್ಲೀಲವೆನ್ನುವುದರ ಅಂಚಿನವರೆಗೆ ಸಾಗುತ್ತದೆ.) ಮಜ್ಜಿಗೆ ತಯಾರಿಕೆಯ ರೀತಿಯ ವರ್ಣನೆ ಅಮೋಘವಾಗಿದೆ.
ಗೊಲ್ಲತಿ: ಮಜ್ಜಿಗೆ ಮಾಡಿದ ರೀತಿ ಹೇಳಬೇಕಲ್ಲೇನು. ನೆಟ್ಟಗೆ ಮನಸ್ಸಿಗೊಟ್ಟು ಕೇಳು. ಸ್ಥಿರಬುದ್ದಿಯೆಂಬ ಕಂಬವನ್ನು ನಿಲ್ಲಿಸಿ. ಗುರು ಧ್ಯಾನವೆಂಬ ಸಿಂಬಿಯನಿಟ್ಟು, ಕರಣೇಂದ್ರಿಯಗಳೆಂಬ ಹಗ್ಗ ಕಟ್ಟಿ, ಕಾಮ ಕ್ರೋಧಾದಿ ದುರ್ಗುಣ ಓಡಿಸಿ. ಈ ದೇಹವೆಂಬ ಪಾತ್ರೆಯಲ್ಲಿ ಮನಸ್ಸೆಂಬ ಕಡಗೋಲಿಟ್ಟು, ಅನುಭವವೆಂಬ ಮೊಸರು ತುಂಬಿ, ಭಕ್ತಿಯೆಂಬ ಹಗ್ಗವನ್ನು ವಿನಯ ವೈರಾಗ್ಯಗಳೆಂಬ ಕೈಗಲ್ಲಿ ಹಿಡಿದು, ಅರಿವು ಮರವುಗಳೆಂಬ ಎಡಸುತ್ತು ಬಲ ಸುತ್ತು ಮಾಡಿ, ಅಜ್ಞಾನವೆಂಬ ಸವತಿಯನ್ನು ಲೆಕ್ಕಿಸದೆ, ಸಂಶಯಬೆಂಬ ಗರೆಟೂಡೆದು ಶ್ರೇಯಸ್ಸೆಂಬ ನೊರೆಬುರುಗು ಏಳುವಂತೆ ಮಥನ ಮಾಡುವುದೇ ಫಲಪ್ರಾಪ್ತಿಯ ಮಾರ್ಗ. ಆ ವೇಳೆಯೊಳು ಕೆಟ್ಟ ನಡತೆಯೆಂಬ ನೊಣವನ್ನು ಹೊಡೆದು, ತಾನು ಪರಮಾತ್ಮನೆಂದು ತಿಳಿದು, ದೇಹ ಮಡಕೆಯಲ್ಲಿ ಕೈಯಿಟ್ಟು, ಕಲಿಕೆ ಪರತತ್ವವೆಂಬ ಬೆಣ್ಣೆ ತೆಗೆದು, ಸ್ಥಿರ ಮುಕ್ತಿಯೆಂಬ ತುಪ್ಪವನ್ನು ಕಾಸಿ, ಯಾರು ಆ ಗುರುಸಿದ್ಧನ ಸವಿ ನೋಡಬೇಕೆನ್ನುವರೋ ಅಂಥವರ ಕೂಡ ವ್ಯಾಪಾರಮಾಡಲಿಕ್ಕೆ ಬಂದಿದ್ದೇನೆ.
ಭಾಗವತ : ಅಯ್ಯಯ್ಯಾ ನಮ್ಮವ್ವ-ನಮಗ ತಿಳಿಲಿಲ್ಲವ ನಿನ್ನ ಹಕಿಕತ್ತು. ತಾ ತಗೊಳ್ಳದಿದ್ದರ ಮುಂದಿನ ಮನೆ ತೋರಿಸು ಅಂತ ಗಾದೆ ಮಾತು ಇದೆ, ತಾವು ಮುಂದಿನ ಕೇರಿಗೆ ಹೋಗ್ರೆವ್ವಾ
ಗೊಲ್ಲತಿ : ಮುಂದೆ ಇರುವುದು ಯಾವ ಕೇರಿ
ಭಾಗವತ : ಅದು ಚನ್ನಪಟ್ಟಣ
ಗೊಲ್ಲತಿ : ಚನ್ನಪಟ್ಟಣ ಅಂದ್ರ
ಭಾಗವತ : ಅಂದ್ರ ಹೊಲಗೇರಿ
ಗೊಲ್ಲತಿ : ಅದಕಾದರ ನೀನ ಹೋಗು
ಭಾಗವತ : ಯವ್ವಾ ಹಂಗ್ಯಾಕ ಅಂತೀರಿ ಎಲ್ಲಾರೂ ಮೊದಲು ಹೋಗೋದು ಅಲ್ಲಿ ವ್ಯಾಪಾರ ಮಾಡಾಕ-ಬೇಕಾದರ ನೀವು ಮುಂದಿನ ಕೇರಿಗೆ ಹೋಗ ತಾಯಿ
ಗೊಲ್ಲತಿ : ಅದು ಯಾವ ಕೇರಿ ದೂತಿ
ಭಾಗವತ: ಅದು ಮಧುರಾಪುರಾ ತಾಯಿ
ಗೊಲ್ಲತಿ : ಮಧುರಾಪುರ ಅಂದ್ರ
ಭಾಗವತ : ಗೋಕುಲ ತಾಯಿ
ಗೊಲ್ಲತಿ : ಅಲ್ಲಿ ಯಾವ ಯಾವ ಓಣಿಗಳಿವೆ ದೂತಿ
ಭಾಗವತ : ಗೋಕುಲದಲ್ಲಿ ವರ್ಣಾಶ್ರಮಕ್ಕೆ ಅನುಸಾರವಾಗಿ ಬ್ರಾಹ್ಮಣ, ಕ್ಷತ್ರೀಯ, ವೈಶ್ಯ, ಶೂದ್ರ ಹೀಗೆ ನಾಲ್ಕು ಓಣಿಗಳಿವೆ. ಬ್ರಾಹ್ಮಣರು ಹಾಲು ಮೊಸರಿನ  ಮ್ಯಾಲೆ ಬಹಳ ಪ್ರೀತಿ. ನೀ ಓಣಿಗೆ ಹೋದ್ರ ಬಾಳ ವ್ಯಾಪಾರ ಆಗತೈತಿ
ಗೊಲ್ಲತಿ : ಇದ ಬ್ರಾಹ್ಮಣರ ಓಣಿ ಅನ್ನೋದು ಹೇಗೆ ತಿಳಿತೈತಿ ದೂತಿ
ಭಾಗವತ : ನೆಟ್ಟಗ ಹೋಗ ಯವ್ವಾ ಹಣಮಂತ ದೇವರ ಗುಡಿ ಮುಂದ ಬಲಕ್ಕ ತಿರಗಿದರ ಅದ ಬ್ರಾಹ್ಮಣರ ಓಣಿ
ಗೊಲ್ಲತಿ : ತಿಳೀತು ಬಿಡು ದೂತೆ-ಅಲ್ಲೇನು ಕಾಡವರು ಬೇಡವರು ಸುಂಕತಾ ಅನ್ನವರು ಯಾರೂ ಇಲ್ಲ ಹೌದಲ್ಲ ಮತ್ತ
ಭಾಗವತ : ಅವರೆಲ್ಲ ಒಳ್ಳೆಯವರು ತಾಯಿ, ಆದ್ರ ಒಬ್ಬ ಹುಡುಗ
ಗೊಲ್ಲತಿ : ಯಾರವ ಹುಡುಗ
ಭಾಗವತ : ಸುಂಕದ ಸುಬ್ಬಣ್ಣನ ಮಗ ಯಲ್ಲಣ್ಣ ಅಂತ ಒಬ್ಬ ಅದಾನ
ಗೊಲ್ಲತಿ : ಅವನ ಏನ ಮಾಡತಾನ
ಭಾಗವತ : ಸುಂಕಾ ಬೇಡತಾನ. ನಾನೊಮ್ಮೆ ಅಲ್ಲಿಗೆ ಹೋಗಿದ್ದೆ, ನಾ ಮುದುಕಿ ಅಂತ ಹೇಳಿದರೂ ಕೇಳಲಿಲ್ಲ ಫಜೀತಿ ಅಂದ್ರ ಫಜೀತಿ ಆಯ್ತು
ಗೊಲ್ಲತಿ : ಕೊಡೊದು ಕೊಟ್ರೆ-ನಮಗೇನು ಮಾಡತಾನ
ಭಾಗವತ : ಹಾಂಗದರ ಸರಿ ಬಿಡ್ರಿ…ಯವ್ವಾ ಭಗವಂತನ ನಾಮಸ್ಮರಣೆ ಮಾಡಾ ಹೋದರ ವ್ಯಾಪಾರ ಬಾಳ ಚನ್ನಾಗಿ ಆಗತೈತಿ
ಗೊಲ್ಲತಿ : ಹೌದು ದೂತೆ-ನಾಮಸ್ಮರಣಿ ಮಾಡತಾ ಹೋದರೆ ವ್ಯಾಪಾರ ಚನ್ನಾಗಿ ಆಗತೈತಿ-ನಿರ್ಗಮನ
ಶ್ರೀ ಕೃಷ್ಣ ಪಾರಿಜಾತ : ಗೋಪಾಲನ ಪ್ರವೇಶ
(೧೦-೧೨ ವರ್ಷದ ಬಾಲಕನು ಕೃಷ್ಣನ ವೇಷ ಭೂಷಣದಲ್ಲಿ ಅಂದರೆ ಮೈಯೆಲ್ಲ ನೀಲಿ, ನವಿಲುಗರಿಯನ್ನು ತಲೆಗೆ ಕಟ್ಟಿಕೊಂಡಿರುತ್ತಾನೆ. ಕಿರೀಟ ತೋಳಬಂದಿಗಳಿರುತ್ತವೆ )
ಕಿಂವಾ…ಕಿಂವಾ…ಕಿಂವಾ…ಎನ್ನುತ್ತ ಪ್ರವೇಶಿಸುತ್ತಾನೆ.
ಭಾಗವತ : ಏನ ಬೆಕ್ಕಿನ ಮರಿಯೇನಪಾ…
ಮರಿ ಭಾಗವತ : ಅದೆಲ್ಲಿತ್ತೋ ಮಾರಾಯಾ ಇದು ಬೆಕ್ಕಿನ ಮರಿ ಅಲ್ಲ ಗೋಪಾಲಕನ ಕರೆ
ಭಾಗವತ : ಹೌದಾ-ನನ್ನ ಗಿಣಿ ಕರೆ
ಅವ್ವಾ ಅಂತಾ ಕರೀತಾನ
ಇವ್ನ ಗುರುತ ನನಗೇನ
ಯನ್ನ ಹೊಟ್ಟೆಯಲ್ಲಿ ಹುಟ್ಟಾನೇನ
ಸುಳ್ಳ ತುಪಾನಿ ಕೊಡತಾನ
ಗೋಪಾಲ : ಹೊರಗೆ ಗಿಲ್ ಗಿಲ್ ಸಪ್ಪಳಾ ಮಾಡತಾ ಇರುವವರು ಯಾರು?
ಭಾಗವತ : ಅವಳು ಗೊಲ್ಲತಿ ಬಾಳ…
ಗೋಪಾಲ : ಗೊಲ್ಲತಿ ಅಂದ್ಯಾ…ಬಿಡಬ್ಯಾಡ ಹಿಡಿ ಅವಳ್ನ ಆ ಗೊಲ್ಲತೀನ
ಆದಿತಾಳ,
ಸಖಿಯೇ ನೀನು ಬಾರೆ || ಪ ||
ಬಾರೆ ಮೈಯಾರ | ಮನೋಹರೆ ಸುಂದರ ಸಖಿ | ಬಾಬಾ  || ಅ.ಪ ||
ಬಡುನಡು ಬಳಕುತ ಬಡಿವಾರ ಮಾಡುತ
ಮಡದಿ ಶಿರೋಮಣಿ ನಡದೀ ಎಲ್ಲಿಗೆ ನೀ  | ಬಾ, ಬಾ
ಬಿದರಿದೆರಳಿ ಪೋರಿ ಎದುರಿಗೆ ಕಾಣುತ
ಮದಗಜಗಾಮಿನಿ ಸದನಕ ಕರೀತೀನಿ… ಬಾ | ಬಾ | ಬಾ
ಗೊಲ್ಲತಿ, ಗೊಲ್ಲತಿ, ಕಿಂವಾ…ಗೊಲ್ಲತಿ ಮೂಕ ಐತೇನ… ಮಾತಾ ಇಲ್ಲ.
ಭಾಗವತ : ಅದಾಕ್ಯೊ-ಇಷ್ಟರ ತನಕ ಹಾಡ್ಯಾಳ, ಕುಣದಾಳ ನಿನ್ನ ಕೂಡ ಮಾತಾಡಲಿಲ್ಲ
ಗೋಪಾಲ : ಹೌದಾ ಹಾಗಾದರ ಇನ್ನೂಮ್ಮೆ ಮಾತಾಡಿಸಿ ನೋಡ್ಲ್ಯಾ. ಗೊಲ್ಲತಿ ಏ-ಗೊಲ್ಲತಿ ಗೂಡ ಮಾತಾಡ
ಗೊಲ್ಲತಿ : (ಕಪಾಳಕ್ಕೆ ಹೊಡೆದು…) ಯಾಕಪಾ ಗೋಪಾಲ…
ಗೋಪಾಲ : ಅಯ್ಯಯ್ಯ… ಕಪಾಳ ಕೆಂಪಾತು ಕಿಂವಾ…(ಅಳು …)
ಭಾಗವತ : ನೀ ಎಂಥ ಕೀನ ನಮ್ಮವ್ವ… ನನ್ನ ಕೂಸಿನ ಕಪಾಳಕ ಹೊಡಿದಿ ನೀ ಎಂಥ ಹೆಂಗಸು
ಗೊಲ್ಲತಿ : ದೂತೆ…ನಾನು ಗೋಪಾಲನ ಕೆನ್ನೆಗೆ ಬಡಿಲಿಲ್ಲ
ಭಾಗವತ : ಬಡೀದ ಅಳತೈತೇನ ನನ್ನ ಕೂಸು
ಗೋಪಾಲ : ಕೇಳರ ಕೇಳನಮ್ಮವ್ವಾ… ನಾನೇನು ಹೊಡಿದಿಲ್ಲ…
ಭಾಗವತ : ಲೇ ಗೋಪಾಲಾ ಗೊಲ್ಲತಿ-ಬಡದಳೇನ
ಗೋಪಾಲ : ಇಲ್ಲ ಕಿಂವಾ
ಭಾಗವತ : ಮತ್ತ ಬೈದಳೇನ
ಗೋಪಾಲ : ಇಲ್ಲ
ಭಾಗವತ : ಮತ್ತ ಚಿವುಟಿದಳೇನು
ಗೋಪಾಲ : ಅದೂ ಇಲ್ಲ
ಭಾಗವತ : ಮತ್ತ ಯಾವುದೂ ಇರದಿದ್ರ ಅಳಾಕಯಾಕ ಹತ್ತೀಯೋ…
ಗೋಪಾಲ : ಗೊಲ್ಲತಿ ನನಗ, ಯಾಕಪಾ ಗೋಪಾಲ ಅಂತ ಅನಬೇಕೇನು
ಭಾಗವತ : ಮತ್ತ ಯಾಕಪಾ ಅಂತಾ ಅನದೆ ಯಾಕರಿ ಅಂತ ಕರೆಯಲು ನೀನೇನು ಅವಳ ಗಂಡನೇನು
ಗೋಪಾಲ : ಕಿಂವಾ ನಿನ್ನ ಗಂಡ
ಭಾಗವತ : ಪಾಡಾತು ಬಿಡು…ಏನಿದು ಹಾಂಗ ನೋಡತೀ ಅಲ್ಲ ಅವಳ ಕೊಳ್ಳಾನ ಗೆಜ್ಜಿಟೀಕೆ
ಗೋಪಾಲ : ಅದು ಏನ
ಅದು ಕಾಲಿಂದು ರುಳಿ, ಅದೆಲ್ಲಾ ನಿನಗ್ಯಾಕೋ ಬೇಕು.
ಗೋಪಾಲ : ಆ ಆ ಅದು ನಂದು ನನಗಬೇಕು.
ಹೀಗೆ ಗೋಪಾಲನು ಸುಂಕಕ್ಕಾಗಿ ಗೊಲ್ಲತಿಯನ್ನು ಕಾಡಿಸುತ್ತಾನೆ
ಗೋಲ್ಲತಿ : ಹೇ ದೂತೆ… ನಿನ್ನ ಗೋಪಾಲ ಕೈ ಹಿಡಿದಿದ್ದಾನೆ… ಬಿಡಿಸು
ಭಾಗವತ : ಎರಡನೆಯವರ ಜಗಳದಾಗ ಕೈ ಹಾಕೂದು ನೆಟ್ಟಗಲ್ಲರೀ ಯವ್ವಾ ನೀವ ಕೈಬಿಡಿಸಿಕೊಳ್ಲರೆಲ್ರಾ…
ಗೊಲ್ಲತಿ : ಕೈಯ ಬಿಡೋ ಗೋಪಾಲ, ಛೀ ತಗೀ ತಗೀ
ಮೊದಲೆ ಪುರುಷ ಭರದಿ | ಬೆದರಿ ನಾನಂಜುವೆ
ಮದನ ಕಲಾಪಕೆ ಕರೀತೀಯೋ ರಂಗಾ
ನಗೆಯಾಡಲು ಎದೆ ಭುಗಿಲೆಂಬುದು ಮೈ |
ಗೋಪಾಲ ನಿನ್ನ ಕೈ ಮುಗಿತೀನಿ ನನ್ನ ಕೈಬಿಡಪಾ, ಪರಸ್ತ್ರೀಯರನ್ನು ಕಾಡೂದು ನೆಟ್ಟಗಲ್ಲ.
ಭಾಗವತ : ಹೌದ್ರೆಪಾ… ಪರಸ್ತ್ರೀಯನ್ನು ಕಾಡೂದು ನೆಟ್ಟಗಲ್ಲ
ಗೋಪಾಲ : ದೂತೆ-ಈಗ ನೋಡು ಕೈಬಿಟ್ಟು ಸೆರಗ ಹಿಡಿದೀನಿ
ಭಾಗವತ : ಈಗ ಏನಂತೀಬೆ… ಕೈ ಹಿಡಿದಿಲ್ಲ ಮೈ ಹಿಡಿದಿಲ್ಲ, ಹಿಡಿದ ಸೆರಗಾಟು ಕತ್ತರಿಸಿ ಬಿಟ್ಟಾರತಲ್ಲಾ…
ಗೊಲ್ಲತಿ : ಅಯ್ಯೋ ದೂತೆ… ಸೆರಗು ಹರಿದರೆ ಮುತ್ತೈದೆತನ ಹೋಗುದಿಲ್ಲ? ಮುಚ್ಚಳಾ ತುಂಬಾ ಹೊನ್ನ ಕೊಟ್ಟರೂ ಮುತ್ತೈದೆತನ ಸಿಗೋದಿಲ್ಲ. ಅದಕ ಸೆರಗು ಹ್ಯಾಂಗ ಕತ್ತರಿಸಲೀಯಮ್ಮಾ :
ಭಾಗವತ : ಹ್ಯಾಂಗ ಕತ್ತರಿಸಲೀ ಅಂದ್ರ ಹ್ಯಾಂಗವ್ವ…ಬಂಡೀ ತುಂಬಾ ಹೊನ್ನ ಕೊಟ್ಟರೂ ರಂಡಿತನ ಸಿಗೊಲ್ದಿಂತ ಹಿಂದ ನಿಂತ ದೂತಿ ಬಡಕೊಂತ್ತೆತೆ.
ಗೊಲ್ಲತಿ : ಜ್ಯಾಷ್ಟಿ ಮಾಡತೀಯೇನೆ ದೂತಿ ಏನಾರ ಹೇಳಿ ಬಿಡಿಸಲ್ವಾ
ಭಾಗವತ : ನಾ ಏನಾರ ಹೇಳಿ ಬಿಡಿಸಲಿ…ನೀನ ಕೇಳಿಕೋ ಅಣ್ಣ ಸೆರಗ ಬೀಡೋ ಅಪ್ಪಾ ಸೆರಗ ಬಿಡೋ ಅಂತ ಬೇಡಿಕೊ
ಆದಿ ತಾಳ
ಅಪ್ಪ ಸೆರಗ ಬಿಡೋ ! ಅಣ್ಣ ಸೆರಗ ಬಿಡೋ
ಅಪ್ಪಯ್ಯ ಸೆರಗ ಬಿಡೋ ! ಗೋಪಾಲ ಸೆರಗ ಬಿಡೋ
ಗೋಪಾಲ : (ಹಾಡಿನಿಂದಲೇ ಉತ್ತರಿಸುತ್ತಾನೆ… )
ಅಪ್ಪನು ನಾನಲ್ಲ ! ನಿನ್ನಣ್ಣ ನಾನಾಲ್ಲ
ನಿಮ್ಮಪ್ಪನ ಅಳಿಯ ! ಕಾಣೆ
ನಿಮ್ಮಪ್ಪನ ಅಳಿಯ ಗೊಲ್ಲರ ಭಾಮೆ…
ಗೊಲ್ಲತಿ : ದೂತೆ-ಈಗ ಏನ ಹೇಳಲಿ. ನಿಮ್ಮಪ್ಪನ ಅಳಿಯ ಅಂತಾ ಅನ್ನಾಕ ಹತ್ಯಾನ.
ಭಾಗವತ : ಈಗಿನ ಹುಡುಗರು ಮಾವ ಅಂದ್ರ ಬಾಳ ಪ್ರೇಮ ಮಾಡತಾರ ಕಾರಣ ಮಾವಾ ಅಂದರ ನೋಡ.
ಗೊಲ್ಲತಿ : ಮಾವ ಸೆರಗ ಬಿಡೋ ! ಭಾವ ಸೆರಗ ಬಿಡೋ
ಮಾವಯ್ಯ ಸೆರಗ ಬಿಡೋ ಗೋಪಾಲ
ಗೋಪಾಲ : ಮಾವನು ನಾನಲ್ಲ ! ಭಾವನು ನಾನಲ್ಲ
ಮಾವನ ಮಗ ಕಾಣೆ ! ಗೊಲ್ಲರ ಭಾಮೆ…
ಗೊಲ್ಲತಿ : ದೂತೆ-ಏನಿದು ಮಾತು. ಕಂದ ಸೆರಗು ಬಿಡೋ ಅನ್ನಲೇ
ಭಾಗವತ : ಅಂದ ನೋಡ ಯವ್ವಾ  ಅದಕೇನೈತಿ…
ಗೊಲ್ಲತಿ : ಕಂದ ಸೆರಗ ಬಿಡೋ ! ತಂದೆ ಸೆರಗ ಬಿಡೋ
ಕಂದಯ್ಯಾ ಸೆರಗ ಬಿಡೋ
ಕಂದಯ್ಯ ಸೆರಗ ಬಿಡೋ ! ಗೋಪಾಲ
ಗೋಪಾಲ : ಕಂದನು ನಾನಲ್ಲ ! ತಂದೆಯು ನಾನಲ್ಲ
ನಿಮ್ಮ ಕಂದನ ತಂದೆ ನಾನು ! ಗೊಲ್ಲರ ಭಾಮೆ…
ಭಾಗವತ : ಕಂದಿಗೊಂದು ತಂದಿ ಆದಂಗಾತು, ಹರೇದ ಸೊಸಿ ನನಗ ಸಿಕ್ಕಂಗಾತು. ಚಿಂತೆ ಇಲ್ಲ ಬಿಡ್ರಪಾ.
ಗೊಲ್ಲತಿ : ದೂತೆ- ನಿನಗರ ಇದು ಮನಸ್ಸಿಗೆ ಬರತ್ತಾ…
ಭಾಗವತ : ಬರದೇನ ಮಾಡತ್ತಬೇ…ಬಿಸಿ ರೊಟ್ಟಿ ಕೊಡು ಸೊಸಿ ಸಿಕ್ಕೀ…
ಆದಿತಾಳ ಶ್ರಿರಾಗ
ಗೊಲ್ಲತಿ : ಸುಮ್ಮನೆದ್ದು ಬಾರೋ ರಂಗಾ ಹೋಗೋನು ನಡೆ ಮನೆಗೆ ಸೋತು ಬಂದೆನು ನಿನ್ನ ಮಾತಿಗೆ ! ಸುಮ್ಮನೆದ್ದು
(ಹಾಡಿನ ಅಂತ್ಯಕ್ಕೆ ಗೋಪಾಲ, ಗೊಲ್ಲತಿಯರ ನಿರ್ಗಮನ…)
(ಇಲ್ಲಿಯವರೆಗಿನದು ಪೂರ್ವರಂಗ-ಪೂರ್ವಪೀಠಕೆಯಾಯಿತು-)
(ಹಾಡುತ್ತ ಕೃಷ್ಣ ಪ್ರವೇಶಿಸಿ ಜೊತೆಯಲ್ಲಿ ರುಕ್ಮಿಣಿ.)
ಶ್ಲೋಕ :  ಬ್ರಹ್ಮಾದಿ ಕುಲಗಳಿಗೆಲ್ಲಾ ! ಪರಬ್ರಹ್ಮನೆನಸಿದೆ ನಾ
ಹಮ್ಮಿನ ಸುರರನ್ನು ಕೊಂದು ಹತ್ತಾವತಾರವ ತಾಳಿ
ತಂದೆ ವಸುದೇವ ತಾಯಿ ಕೇವಕಿಯರುದರದಲಿ ಜನಿಸಿದೆನಾ ನಾರೀಶಿರೋಮಣಿ ಕೇಳೆ…
ಭಾಗವತ : ನಮೋ ನಮಃ ತಾವು ಬಂದಂಥವರು ಯಾರು ?
ಕೃಷ್ಣ : ನಮ್ಮನ್ನ ವಿಚಾರಿಸುವ ನೀನು ಯಾರಲೋ ?
ಭಾಗವತ : ನಮಗೆ ದೂತೆ, ದೂತಿ-ಅಂತಾ ಅಂತಾರ್ರಿ…
ಕೃಷ್ಣ : ದೂತಿ-ಅಂದಮೇಲೆ ನನ್ನ ಭಕ್ತಳಾದಿ. ನಾನು ಯಾರೆಂಬುದನ್ನು ಹೇಳಬೇಕಲ್ಲವೆ. ಕೇಳು ದೂತಿ- ಕೇಳು
ಪದ:  ಝಂಪಾತಾಳ ಬ್ರೂಪರಾಗ
ಆದಿಮೂಲ ಆದಿಬ್ರಹ್ಮ ಆದಿಬ್ರಾಹ್ಮ ನಾ
ನಿರಾಕಾರ ನಿರ್ಗುಣ ನಿರ್ವಿಕಲ್ಪ ಸೃಷ್ಟಿಮೂಲ ಸೃಷ್ಟಿಲಯ
ಆದಿಮೂಲ ಪರಮಪುರುಷ ಪರಬ್ರಹ್ಮ ಪರಶಿವ!
ದೂತೆ ನಾನು ಆದಿಮೂಲನು, ಆದಿಬ್ರಹ್ಮನು… ನಾನು ನಿರಾಕಾರಿಯು, ನಿರ್ಗುಣನು, ಸೃಷ್ಟಿಮೂಲನು ಆಗಿದ್ದೇನೆ. ಸೃಷ್ಟಿ ಲಯಗಳಿಗೆಲ್ಲಾ ನಾನೇ
ಕಾರಣನು. ನಾನೇ ಪರಿಬ್ರಹ್ಮ.
ಭಾಗವತ : ತಿಳೀತು ಬಿಡ್ರಿ… ಈಗ ಯಾವ ಅವತಾರದಾಗ ಬಂದಿರಿ ಅವಿಷ್ಟೂ ಹೇಳ್ರಿ.
ಕೃಷ್ಣ : ಈಗ ಯಾವ ಅವತಾರ ಅಂತೀಯಾ. ಕೇಳಿನ್ನು ವಸುದೇವ ದೇವಕೀಸುತ ! ಎನ್ನ ಹೆಸರು ಕೃಷ್ಣ
ಭಂಡ ದೈತ್ಯಾರೆಲ್ಲರ ತುಂಡುಮಾಡಿದಾತ
ದುರುಳ ದೈತ್ಯರ ಕೊರಳು ಕೊಯ್ದು ! ಕರುಳ ಮಾಲೆ ಧರಿಸಿದಾತ
ದ್ರೌಪದಿಯ ಸೀರೆ ಸೆಳೆವಾಗ ! ಮಾನರಕ್ಷಣೆ ಮಾಡಿದಾತ
ಪಾಂಡವರ ಮನೆಯ ಧಾತ ! ಎನ್ನ ಹೆಸರು ಕೃಷ್ಣ ಕೃಷ್ಣ
ದೂತೆ-ನಾನೀಗ ಕೃಷ್ಣಾವತಾರದಲ್ಲಿದ್ದೇನೆ. ಭಕ್ತರು ಈಗ ಶ್ರೀಕೃಷ್ಣ ಶ್ರೀಕೃಷ್ಣ ಅಂತಾರ.
ದೂತೆ : ಯಾಕ್ರೆಪಾ ಇಷ್ಟೋತ್ತನಕ ಸೀರ್ಯಾಗ ಇದೇನ್ರೀ ?
ಕೃಷ್ಣ : ದೂತೆ- ಸೀರೆಯಲ್ಲ ಸಿರಿ ಅಂದರೆ ಲಕ್ಷ್ಮಿ. ಕೃಷ್ಣ ಅಂದರೆ ನನ್ನ ಹೆಸರು. ಈಗಲಾದರೂ ತಿಳೀತೋ ಇಲ್ಲೊ.
ಭಾಗವತ : ತಿಳೀತ್ರೆಪ್ಪಾ ತಿಳೀತು…ತಾವು ಕೃಷ್ಣ ಪರಮಾತ್ಮ ಅನ್ನು ಮಾತು ತಿಳೀತು…ಆದರೆ ಆ ವೈಕುಂಠಾ ಬಿಟ್ಟು ಇಲ್ಲಿಗೆ ಬಂದ ಬಗೆಯೇನು ದೇವಾ ?
ಕೃಷ್ಣ : ಬಗೆಯುಂಟು ದೂತೆ-ಒಂದು ಕಾರಣ ಇದೆ.
ಭಾಗವತ : ಏನು ಕಾರಣ ಸ್ವಾಮಿ ?
ಕೃಷ್ಣ : ದೂತೆ-ಕಾರಣವೇನಂದರೆ, ದೈತ್ಯರು ಮಾಡಿದ ಪಾಪದ ಹೊರೆಯನ್ನು ಹೊರಲಾರದೆ ಬಂದೇವಿ. ಗೋರೂಪ ಧಾರಣ ಮಾಡಿಕೊಂಡು ನಾನಿದ್ದ ಕ್ಷೀರಸಾಗರಕ್ಕೆ ಬಂದು, ಯನ್ನಲ್ಲಿ ಮೊರೆಯಿಡಲು ನಾನು ವಚನ ಕೊಟ್ಟೆ.
ಭಾಗವತ : ಏನಂತ ವಚನ ಕೊಟ್ಟಿರಿ ?
ಕೃಷ್ಣ : ಶ್ಲೋಕ–ಯದಾ ಯದಾ ಹಿ ಧರ್ಮಸ್ಯ
ಗ್ಲಾನಿರ್ಭವತಿ-ಭಾರತ
ಅಭುತ್ಥಾನಾಂ ಅದರ್ಮಸ್ಯ
ತದಾತ್ಮಾನಾಂ ಸೃಜಾಮ್ಯಹಂ
ಅಂದರೆ ಯಾವ ಕಾಲದಲ್ಲಿ ಧರ್ಮಕ್ಕೆ ಚ್ಯುತಿ ಬರುತ್ತದೆಯೋ, ಅಧರ್ಮ ಬೆಳೆಯುತ್ತದೆಯೋ ಯಜ್ಞ ಯಾಗಾದಿಗಳಿಗೆ ತೊಂದರೆಗಳುಂಟಾಗುತ್ತವೆಯೋ ಗೋಹತ್ಯೆ, ಬ್ರಹ್ಮಹತ್ಯೆ, ಶಿಶುಹತ್ಯೆ ಮುಂತಾದ ಮಹಾಪಾಪಗಳು ಸಂಭವಿಸುತ್ತವೆಯೋ ಆಗ್ಗೆ ನಾನು ಬರುತ್ತೆನೇಂದು ಭೂದೇವಿಗೆ ವಚನ ಕೊಟ್ಟಿದ್ದೇನೆ;
ಭಾಗವತ : ಯಾರ ಯಾರ ಸಲುವಾಗಿ ಬರಾತೀರಿ…
ಕೃಷ್ಣ : ದೂತೆ ನಾನು,
ಶ್ಲೋಕ: ಪರಿತ್ರಾಣಾಯ ಸಾಧೂನಾಂ
ವಿನಾಶಾಯಾ ದುಷ್ಟತಾನಾಂ
ಧರ್ಮ ಸಂಸ್ಥಾಪನಾರ್ಧಾಯ
ಸಂಭವಾಮಿ ಯುಗೇ ಯುಗೇ…
ಆದರೆ ಸಾಧು ಸತ್ಪುರುಷರನ್ನು ರಕ್ಷಿಸಿ, ಧರ್ಮವನ್ನು ಸ್ಥಾಪಿಸುವುದಕ್ಕಾಗಿ, ದುಷ್ಟರನ್ನು ಶಿಕ್ಷಿಸಿ, ಶಿಷ್ಟರನ್ನು ರಕ್ಷಿಸಲು ಯುಗಯುಗದಲ್ಲಿ ನಾನು ಅವತಾರ ಮಾಡಿಕೊಂಡು ಬರುತ್ತೇನೆ. ಅದರಂತೆ ಈಗ ನಾನು ಕೃಷ್ಣಾವತಾರ ಧರಿಸಿ ಬಂದಿದ್ದೇನೆ.
ದೂತೆ : ಈ ಅವತಾರದಲ್ಲಿ ತಾವು  ಯಾವಯಾವ ದುಷ್ಟರನ್ನು ಸಂಹರಿಸಿದ್ದೀರಿ?
ಕೃಷ್ಣ : ಬಕಾಸುರ, ಅಘಾಸುರ, ಗಜಾಸುರ, ಕಂಸ, ವಕ್ರದಂತ, ಶಿಶುಪಾಲ ಇವರೇ ಮೊದಲಾದವರನ್ನು ಸಂಹರಿಸಿದ್ದೇನೆ.
ದೂತೆ : ಅದು ಸರಿ ತಮ್ಮಿಂದ ಉದ್ಧಾರ ಹೊಂದಿದವರು ಯಾರ್ಯಾರು?
ಕೃಷ್ಣ : ಯನ್ನ ಭಕ್ತರಾದ ಪಾಂಡವರು, ಯನ್ನ ಮಮತೆಯ ಮಿತ್ರನಾದ ಸುಧಾಮ, ಇವರನ್ನೊಳಗೊಂಡು ಅನೇಕ ಭಕ್ತರು ಉದ್ಧಾರ ಹೊಂದಿದ್ದಾರೆ.
ಭಾಗವತ : ಅದು ಸರಿ, ತಾವೀಗ ಒಬ್ಬರೇ ಬಂದಿದ್ದೀರೋ ಅಥವಾ ತಮ್ಮ ಕುಟುಂಬ
ಕೃಷ್ಣ : ದೂತೆ-ನನ್ನ ಅಷ್ಟ ರಾಣಿಯರೂ ಬಂದಿದ್ದಾರೆ
ಭಾಗವತ : ಅವರ್ಯಾರ್ರಿ
ಕೃಷ್ಣ : ಮಿತ್ರವತಿ, ಜಾಂಬವತಿ, ವೃಂದ, ಗಂಧಿ, ಕಾಲಿಂದಿ, ತುಲಸಿ, ಸತ್ಯಭಾಮಾ, ರುಕ್ಮಿಣಿ ಎಲ್ಲರೂ ಬಂದಿದ್ದಾರೆ.
ಭಾಗವತ : ಅವರೆಲ್ಲಿದ್ದಾರೆ ಈಗ
ಕೃಷ್ಣ : ತಮ್ಮ ತಮ್ಮ ಮಂದಿರಗಳಲ್ಲಿದ್ದಾರೆ. ನನ್ನೂಡನೆ ಈಗ ಒಬ್ಬಳೇ ಬಂದಿದ್ದಾಳೆ.
ಭಾಗವತ : ಒಬ್ಬಳ ಬಂದಾಳ-ಪರವಾಯಿಲ್ಲರೆಪಾ ನಿಮ್ಮ ಹಿಂದ ನಿಂತಾರಲಾರಿ ಅವರ ಏನ್ರಿ- ಎಷ್ಟ ದೊಡ್ಡಾಕಿ ಅದಾಳಲ್ಲೋ ಮಾರಯಾ ಅವರ್ನ ನಾನು ಮಾತಾಡಿಸಲ್ಯಾ-
ಕೃಷ್ಣ : ಅದಕ್ಕೇನ ನಯವಿನಯದಿಂದ ಮಾತಾಡಿಸಬಹುದು ನಾನಿನ್ನು ಬರುವೆ (ನಿರ್ಗಮನ…)
ಭಾಗವತ : ಅಮ್ಮಾ ತಾವು ಬಂದಂಥವರು ದಾರು-ತಮ್ಮ ನಾಮಾಂಕಿತವೇನು ?
ರುಕ್ಮಿಣಿ : ನನ್ನ ಕೇಳತಕ್ಕವಳು ದಾರು-
ಭಾಗವತ : ಅಮ್ಮಾ ನನಗೆ ದೂತಿ ದೂತೀ ಅಂತಾ ಕರಿತಾರ
ರುಕ್ಮಿಣಿ : ದೂತಿ-ನಿನಗೆ ಬೇಕಾದ ವಿಷಯ ಯಾವುದು
ಭಾಗವತ : ಪ್ರಥಮದಲ್ಲಿ ಹೆಣ್ಣು ಮಕ್ಕಳಿಗೆ ತವರ ಮನೆ ಶ್ರೀಷ್ಠ
ರುಕ್ಮಿಣಿ : ಹೌದು ದೂತೆ ನನಗೆ ತವರುಮನೆ ಉಂಟು
ಭಾಗವತ : ಮತ್ತ ಅತ್ತಿ ಮನಿ-
ರುಕ್ಮಿಣಿ : ಅದೂ ಉಂಟು
ಭಾಗವತ : ಹಾಂಗಾದ್ರ ತಮ್ಮ ತವರು ಮನೆ ಯಾವುದು, ಅತ್ತಿಮನಿ ಯಾವುದೂ ಒಂದಿಟು ಹೇಳ್ರಿ
ರುಕ್ಮಿಣಿ : ಕ್ಷೀರ ಸಾಗರ ತವರಮನೀ
ದ್ವಾರಕಾ ನನ್ನ ಅತ್ತೀಮನಿ ! ಈಗ
ಸ್ಥಿರವಾಗಿರುವುದು ವೈಕುಂಠಪುರವಮ್ಮಾ-
ದೂತೆ-ಕ್ಷೀರಸಾಗರ ನನ್ನ ತವರ ಮನೆ. ದ್ವಾರಕಾಪಟ್ಟಣ ನನ್ನ ಅತ್ತೆಯ ಮನೆ- ಈಗ ವಾಸ ವೈಕುಂಠದಾಗ
ಭಾಗವತ: ಅಯ್ಯ ನಮ್ಮವ್ವ ನಿನ್ನ ಒಯ್ದು ಆ ಕುಂಠಗ ಯಾಕ ಕೊಟ್ಟ್ರು ತಾಯಿ
ರುಕ್ಮಿಣಿ : ದೂತೆ-ಕುಂಠಗ ಕೊಟ್ಟಿಲ್ಲ ನನ್ನ-ನಮ್ಮವರು ವೈಕುಂಠದ ಅಧಿಪತಿ-
ಭಾಗವತ : ತಮ್ಮ ಅತ್ತಿಮಾವರ ಸುದ್ಧಿ ಒಂದಿಟ ಹೇಳ್ರಿವ್ವಾ
ರುಕ್ಮಿಣಿ : ದೇವಕಿ ನನ್ನ ಅತ್ತಿಯವ್ವಾ
ವಸುದೇವ ಯನ್ನ ಮಾವನವ್ವಾ
ಭಾವನಾಗಬೇಕೆನಗೆ ಬಲರಾಮದೇವರವ್ವಾ
(ಇದರಂತೆ ರುಕ್ಮಿಣಿಯು ತನ್ನ ಪರಿಚಯ ಹೇಳಿ ಕೃಷ್ಣನು ತನ್ನ ಪತಿ ಎಂದು ಹೇಳುತ್ತಾಳೆ. ಅಲ್ಲಿಗೆ ಕೃಷ್ಣನು ವಾಪಸ್ಸಾಗುವನು)
ರುಕ್ಮಿಣಿ : ದೂತೆ-ಪರಮಾತ್ಮನು ಇಲ್ಲಿಯವರೆಗೆ ಎಲ್ಲಿಗೆ ಹೋಗಿದ್ದರು ಕೇಳು
ಭಾಗವತ : ಯಪ್ಪಾ-ಇಲ್ಲಿಯವರೆಗೆ ಎಲ್ಲಿಗೆ ಹೋಗಿದ್ದಿರಿ ಕೇಳು ಅಂತಾ ಹೇಳಿದ್ರು ಅವ್ವಾರು
ಕೃಷ್ಣ : ಹೌದ, ನಾನು ನನ್ನ ಮನಸ್ಸಿಗೆ ಬಂದ ಕಡೆಗೆ  ಹೋಗಿದ್ನೆಂತ ಹೇಳು
ಭಾಗವತ : ಹಾಂಗ ಹೇಳಿದರ್ಯಾಂಗ್ರೆಪ್ಪಾ…ಬಿಡಿಸಿಹೇಳ್ರಿ ಒಂದಿಷ್ಟ
ಕೃಷ್ಣ : ಪಾತಾಳ ಲೋಕದಲ್ಲಿ ಬಲಿಚಕ್ರವರ್ತಿ ನನ್ನ ಧ್ಯಾನ ಮಾಡುತ್ತ ಕೂತಿದ್ದ ಅವನಿಗೆ ದರ್ಶನ ಕೊಡಬೇಕಿತ್ತು. ಇದೂ ಅಲ್ಲದೆ ನನ್ನ ಗುರುಗಳಾದ ಸಂದೀಪರಿಗೆ ಭೆಟ್ಟಿ ಕೊಡಬೇಕಿತ್ತು. ಇದೂ ಅಲ್ಲದೆ ಇನ್ನೂ ಎಷ್ಟೂ ಭಕ್ತಾದಿಗಳನ್ನು ಕಾಣಬೇಕಾಗಿತ್ತು. ಅವರ ಕೋರಿಕೆಗಳನ್ನು ಈಡೇರಿಸಬೇಕಾಗಿತ್ತು. ಈ ಕಾರಣಕ್ಕಾಗಿ ಹೋಗಿದ್ದೆನೆಂದು ಹೇಳು .
ಭಾಗವತ :  (ರುಕ್ಮಿಣಿಗೆ-) ತಾಯೀ ಪರಮಾತ್ಮನು ಗುರುಗಳಿಗೆ ಭೆಟ್ಟಿಯಾಗಲು ಬಲಿಚಕ್ರವರ್ತಿಗೆ ದರ್ಶನ ಕೊಡಲು ಪಾತಾಳಕ್ಕೆ ಹೋಗಿದ್ದರಂತೆ ಹೀಂಗ ಹೇಳು ಅಂತ ಅಂದ್ರು ನೋಡ್ರಿ.
ರುಕ್ಮಿಣಿ : ದೂತೆ-ಇದೆಲ್ಲಾ ಸುಳ್ಳು, ಅವರೋದ ಜಾಗ ಬ್ಯಾರೆ ಅದ…
ಭಾಗವತ : ಹೌದ್ರೆವ್ವಾ-ಊರಹೊರಗಿನ ಕೇರಾಗ ತಿರಗತಿದ್ರು
ರುಕ್ಮಿಣಿ : ಹುಚ್ಚೀ ಹುಚ್ಚೀ-ನಿನಗ ಅವರ ಗುಣ ಗೊತ್ತಿಲ್ಲ.
ಭಾಗವತ : ನಮಗ್ಯಾಂಗ ಗೊತ್ತಿರುತ್ರಿ..ತಾವು ಹೇಳಿದ್ರ ಗೊತ್ತು
ರುಕ್ಮಿಣಿ : ಹೇಳಿದ್ರ ಗೊತ್ತಾಗತ್ತಲ್ಲ…ಹೇಳುತ್ತೇನೆ ಕೇಳು…
ಪದ ಆದಿತಾಳ, ರಾಗ-
ಬಂದದ್ದೇನು ಕುಂದು ! ಪ್ರಿಯಾ ಪ್ರಿಯಾ
ಇಂಡು ಕೇಳಿ ಬಾ !
ಮಂದಗಮನೆಗೆ ಮೆಚ್ಚಿ ಎನ್ನನ್ನು
ನಿಂದಗೆ ಗುರಿ ಮಾಡಿದುದು ಜಿತವೆ,
ನಂದನಂದನ…ನಂದ ನಂದನ,
ದೂತೆ-ನನ್ನ ಮೇಲಿನ ಮನಸ್ಸು ತೆಗೆದು, ಮತ್ತೊಬ್ಬಳ ಮೇಲಿಟ್ಟು ನನ್ನನ್ನು ಮನ್ಮಥನ ಬಾಣಕ್ಕೆ ಗುರಿ ಮಾಡಿದ್ದಾರೆ, ಇದು ತಪ್ಪು ಹೌದಿಲ್ಲೋ ಕೇಳಿಬಾ…
ಹೋಗು ಕೇಳಿ ಬಾ.
ಭಾಗವತ : ಕೃಷ್ಣನನ್ನು ಸಮೀಪಿಸಿ-ಯಪಾ…ತಪ್ಪು ನಿಮ್ಮ ಕಡೇನ ಅದ.
ಕೃಷ್ಣ : ಅದಾವ ತಪ್ಪು
ಭಾಗವತ : ಯನ್ನ ಮೇಲಿನ ಮನಸ್ಸು ತೆಗೆದು
ಕೃಷ್ಣ : ನಿನ್ನ ಮೇಲಿನ ಮನಸ್ಸ
ಭಾಗವತ : ಅಲ್ರೆಪಾ ಅಮ್ಮಾವರ ಮೇಲಿನ ಮನಸ್ಸು ತೆಗೆದು, ಮತ್ತೂಬ್ಬಳ ಮ್ಯಾಲೆ ಇಟ್ಟಿದ್ದಿರಂತೆ…
ಕೃಷ್ಣ : ಏನೇ ದೂತೆ  ರುಕ್ಮಿಣಿ ಹೀಂಗ ಆಂತಾಳ
ಭಾಗವತ : ಹೂನ್ರಿ ಹೀಂಗ ಅಂದ್ರು
ಕೃಷ್ಣ : ದೂತೆ-ತಪ್ಪು ಅವಳ ಕಡೇನ ಅದ ಕೇಳು ಹೇಳತೀನಿ
ಪದ ಮಿಶ್ರತಾಳ,
ಸುದುತಿ-ನಿನ್ನ ಕದದೆಗೆ ಚುಂಬನವನಿಕ್ಕಲು
ಅಧರ ಸುಧೆಯ ಸವಿದೇನಂದರೆ
ವದನ ವಕ್ರವ ಮರೆಯ ಮಾಡಿದೆ ! ಸುದುತಿ-ನಿನ್ನ
ದೂತೆ-ರುಕ್ಮಿಣಿ ಪ್ರೇಮದವಳೆಂದು ತಿಳಿದು, ಎಡದೊಡೆಯ
ಮೇಲೆ ಅವಳನ್ನು ಕೊಡಿಸಿಕೊಂಡು ಚುಂಬನ ಕೊಡುವ ಕಾಲದಲ್ಲಿ
ಅವಳು ಸುಂದರವಾದ ಮುಖವನ್ನು ಓರೆ ಮಾಡಬೇಕೆ ? ಇದು ತಪ್ಪು ಹೌದಲ್ಲ
ಭಾಗವತ : ಬರಬರಿ ತಪ್ಪು ಬಿಡ್ರಿ
ಕೃಷ್ಣ : ಹಾಗದರೆ ರುಕ್ಮಿಣೀನ್ನ ಕೇಳು
ಭಾಗವತ : ಅಮ್ಮಾವ್ರ ತಪ್ಪು ನಿಮ್ಮ ಕಡೇನ ಅದ…
ರುಕ್ಮಿಣಿ : ಅದು ಹ್ಯಾಗೆ ತಪ್ಪು ನನ್ನ ಕಡೆ ಇದೆ
ಭಾಗವತ : ರುಕ್ಮಿಣಿಯು ಪ್ರೇಮದವಳೆಂದು ತಿಳಿದು, ಎಡದೊಡೆಯ ಮೇಲೆ ಕೂಡ್ರಿಸಿಕೊಂಡಿ ಚುಂಬಮ ಕೊಡುವ ಕಾಲದಲ್ಲಿ ಮುಖ ಸೂಟ್ಟ ಮಾಡಿಕೊಂಡಾತೆ
ದೂತೆ    ಹೀಗಂತಾರ
ಹೂನ್ರಿ ಹೀಂಗ ಅಂತಾರ
ಇದು ತಪ್ಪಲ್ಲ; ತಪ್ಪು ಅವರ ಕಡೇನ ದ
ಅದಾವ ತಪ್ಪರಿ
ದೂತೆ-ಕೇಳು ಹೇಳುತ್ತೇನೆ-
ಚದುರಾ ನೀ ಕೇಳೋ ಮದನ ಕಲಹದಲ್ಲಿ
ಉದಕ-ಸುರಿಯಲು ಮೊದ್ದ ದುಕೂಲದ
ತುದಿಯ ಸೆರಗಿಲೊರಿಸುತಿದ್ದೆ-
ಮದನ ಕಲಾಪದಲ್ಲಿ ಮುಖದ ಬೆವರು ಬರಲು, ಒರೆಸಿಕೊಳ್ಳಲು ಮುಖವಾರಿ ಮಾಡಿಕೊಂಡೆ…
(ಹೀಗೆಯೇ ಆರೋಪ ಪ್ರತ್ಯಾರೋಪಗಳು ನಡೆದು, ಪ್ರಣಯ ಕಾಲದಲ್ಲಿ ಘಟಿಸಿದ ಘಟನಗಳನ್ನು ಬಿಡಿಬಿಡಿಯಾಗಿ ಹಾಡಿ ವಿಸ್ತರಿಸುತ್ತಾರೆ-
ಕೃಷ್ಣ : ನೀರೆ ಮಾರನೆ ತೋರ್ಪುವಂದದಿ
ನಾರಿ ನಿನ್ನಯ ಸುಖ | ಗುರುಕುಚುಗಳಲಿ
ಕರಮಾರ ಬೇಕೆಂಬ ಸಮಯದಿ
ಚಾರುಕರವ ಮರೆಯ ಮಾಡಿದೆ | ನೀರೆ:
ರುಕ್ಮಿಣಿ : ದೀರಾ | ಗುಣಗಂಭೀರಾ ನೀ ಲಾಲಿಸೋ
ತೋರ ಮುತ್ತಿನ ಹಾರ
ತೋರ ಮುತ್ತಿನ ಹಾರಭಾರದಿ
ಓರೆ ಮಾಡಿ ನಾ ಕಲನಗ್ರಂಥಿಯ |
ಹೀಗೆಯೇ ಸಾಗಿ ಕೃಷ್ಣನು,-
ಬಿಡು ಬಿಡು ನಿನ್ನಯ  ಸಲಿಗೆಯ ಸಾತಿ ! ಹೇ ಮಾನಿನಿಯೇ
ಪಟ್ಟದರಸಿಯೆಂದು ಬಗೆದೆ ! ಹೇಳಿದಂತೆ –ಕೇಳದೆ
ಪ್ರೀತಿ ಭಕ್ತಿಗಾಗಿ ನಾನು ಮೋಹಹೋದೆ ! ನಾನು !
ಎಂದು ಕೋಪಿಸಿಕೊಂಡು ಸ್ವಾಮಿಯನ್ನು ರುಕ್ಮಿಣಿಯು-
ಮಾತಾಡೋ ಮನೋಹರ ! ಮುರಲೀಧರ
ಅಪರಾಧ ಕ್ಷಮಿಸೆನ್ನ ! ಮಾತಾಡೋ
ಪದ : ಪತಿಸೇವೆಯೋ ಗತಿ-ಸತಿಗೆ
ಏತಕೆ ಯಾತ್ರೆ ! ಏತಕೆ ತೀರ್ಥ
ಪತಿ ವಚನಗಳು ಸತಿಗೆ ವಿನೋದ…
ಇಬ್ಬರಿಗೂ ಕೋಪ ಉಂಟಾಗಿ ಕೃಷ್ಣನು ರುಕ್ಮಿಣಿಯನ್ನು ಮಾತನಾಡಿಸಿ
ಮಾತಾಡ ಮಂದಯಾನಿ !
ಮುನಿಸೇನ ಮಾನನಿನೇ
ಏನಜಾಕ್ಷಿ ನಾ ನಿನ್ನ ನೆನಸುವೆನು ಸುದಿನ
ಮನಸಿಜನಾಟದೂಳು ಅನುಕೂಲ ಸೇವೆ !
(ಈ ದೃಶ್ಯದಲ್ಲಿ ಹಾಡು, ನೃತ್ಯದ ಭಂಗಿಗಳು ಜನಪ್ರಿಯ, ಭಾಗವತನು ಇಬ್ಬರ ಮಾತನ್ನು ಬಿಡಿಸಿಹೇಳುತ್ತಾನೆ)
ಶ್ರೀ ಕೃಷ್ಣ ಪಾರಿಜಾತ : ಸತ್ಯಭಾಮಾ ಪ್ರವೇಶ
ಸತ್ಯಭಾಮಾ ಹಾಡುತ್ತಾ ಬರುತ್ತಾಳೆ
ಆ ಕೃಷ್ಣ ಪರಮಾತ್ಮನ ಕಾಣದೆ
ನಾ ಹ್ಯಾಂಗ ಜೀವಿಸಲಿ
ನಾ ಹ್ಯಾಂಗ ಜೀವಿಸಲಿ…
ಭಾಗವತ : ಅಮ್ಮಾ ತಾಯಿ ತಾವು ಬಂದಂಥವರು ದಾರು ?
ಸತ್ಯಭಾಮ : ನನ್ನನ್ನು ದಾರು ಎಂಬ ಕೇಳುವ ನೀನು ಯಾರೆ ?
ಭಾಗವತ : ನನಗೆ ದೂತೆ ದೂತೆ ಅಂತ ಅಂತಾರೆವ್ವ
ಸತ್ಯಭಾಮ : ದೂತೆ ನಾನು ಯಾರು ಎಂಬುದನ್ನು ಹೇಳಬೇಕೇ
ಭಾಗವತ : ಅದನ್ನ ಕೇಳಾಕ ಹತ್ತಿನಯವ್ವಾ-ತಮಗೆ ತಂದೆ ಇದ್ಯಾರೆಯೇ
ಸತ್ಯಭಾಮ : ಇದ್ದಾರೆ
ಭಾಗವತ : ತಾಯಿ
ಸತ್ಯಭಾಮ : ತಾಯಿಯೂ ಇದ್ದಾಳೆ ದೂತೆ-
ಭಾಗವತ : ಅವರ ಹೆಸರಿನ ಒಂದಿಷ್ಟು ಹೇಳ ನಮ್ಮವ್ವ
ಸತ್ಯಭಾಮ : ದೂತೆ ಹೇಳುತ್ತೇನೆ ಕೇಳು
ಶ್ಲೋಕ :  ಭಾಸ್ಕರನ ಭಕ್ತನಾದಂಥ
ಸತ್ರಜಿತ ರಾಜನು ಬಂದು
ಯನಗೆ ತಂದಿಯಾಗಬೇಕು
ಶಚಿದೇವಿ ಯನಗೆ ತಾಯಿಯಾಗಬೇಕು
ದೂತೆ- ಸತ್ರಜಿತರಾಜನು ನನಗೆ ತಂದಿಯಾಗಬೇಕು, ಶಚಿದೇವಿಯು ನನಗೆ ತಾಯಿಯಾಗಬೇಕು
ಭಾಗವತ : ಮತ್ತ ನಿಮಗೆ ಅತ್ತಿಮಾವಾ ಇದ್ದಾರೇನ್ರಿ
ಸತ್ಯಭಾಮ : ಇದ್ದಾರೆ
ಭಾಗವತ : ಇದ್ದರ ಅವರ ಹೆಸರಿಷ್ಟು ಹೇಳ ನಮ್ಮವ್ವ
ಸತ್ಯಭಾಮ : ವಸುದೇವ ಮಾವನಾಗಬೇಕು
ದೇವಕಿ ಅತ್ತೆಯಾಗಬೇಕೆನಗ
ದೂತೆ ವಸುದೇವನು ಯನಗೆ ಮಾವನವರಾಗಬೇಕು, ದೇವಕಿಯವರು ಅತ್ತೆಯವರಾಗಬೇಕು.
ಭಾಗವತ : ಮತ್ತ ಯಾರ್ಯಾರ ಅದಾರ ಯವ್ವ ನಿಮ್ಮ ಬಂಧು ಬಳಗಾ
ಸತ್ಯಭಾಮ : ದೂತೆ- ಕೇಳು ಹಾಗದ್ರೆ
ಆ ಬಲರಾಮದೇವ ಯನಗೆ ಭಾವನಾಗಬೇಕು
ಆ ಸುಭದ್ರಾದೇವಿ ಯನಗೆ ನಾದಿನಿಯಾಗಬೇಕು
ದೂತೆ-ಆ ಬಲರಾಮದೇವರು ನನಗೆ ಖಾಸ ಭಾವಂದಿರಾಗಬೇಕು ನೋಡ.
ಭಾಗವತ : ಖಾಸಬಾಗ ಅಂದ್ರ ಏನ ನಮ್ಮವ್ವ ಬೆಳಗಾವಿತಾವ ಐತಲ್ಲ ಖಾಸಬಾಗ
ಸತ್ಯಭಾಮ : ಖಾಸಬಾಗ ಅಲ್ಲ ದೂತೆ-ಭಾವ ಅಂದರೆ ಗಂಡಂದಿರ ಅಣ್ಣ- ಆ ಸುಭದ್ರದೇವಿ ನನಗೆ ನಾದಿನಿ-ಗಂಡನ ತಂಗಿ ಆಗಬೇಕು ನೋಡ.
ಭಾಗವತ : ಅದನ್ನೆಲ್ಲ ತೊಗೊಂಡು ನಾವೇನು ಮಾಡೂದೈತೆ ಬಿಡ್ರಿ-ಅಲ್ರಿ ನಿಮ್ಮ ಯಜಮಾನ್ರ ಹೆಸರ ಹೇಳಲಿಲ್ಲರಿ ಮೊದಲಿಗೆ-
ಸತ್ಯಭಾಮ: ದೂತೆ-ಇಂಥ ಕೂಡಿದ ಸಭಾದಾಗ ಅವರ ಹೆಸರು ಹೇಳಲು ನಾಚಿಕೆ ಬರತದ
ಭಾಗವತ : ಯವ್ವಾ ನಿಮ್ಮಂತವರಿಗೆ-ಕಲಿತವರಿಗೆ, ಯಾಕ್ರಿ ನಾಚಿಕೆ-
ಸತ್ಯಭಾಮ : ಕಲಿತವರಿಗೆ ನಾಚಿಕೆ ಇರೂದಿಲ್ಲಂತ ತಿಳಿದೇನು
ಭಾಗವತ : ಹಾಂಗಲ್ರಿಯವ್ವಾ…ನೀವು ಮದುವಿಯಾಗುವಾಗ ಮಂದಿ ಇದ್ರ ಇಲ್ಲ
ಸತ್ಯಭಾಮ : ಇದ್ರು
ಭಾಗವತ : ಮಂದಿ ಅವಾಗೂ ಇರವ್ರು, ಈಗಲೂ ಇರವ್ರು–ಅದಕ ಯಾಕರಿ ನಾಚಿಕೆ ಹೆಸರ ಹೇಳ ತಾಯಿ ಬೇಗ
ಸತ್ಯಭಾಮ : ಹಾಗದರೆ ಕೇಳೆ ದೂತೆ-
ಶ್ರೀ ಕೃಷ್ಣ ಪುರುಷನವ್ವ
ಸರಿಯ ಸವತಿ ರುಕ್ಮಿಣಿವ್ವಾ
ಎನ್ನ ಹೆಸರು ಸತ್ಯಭಾಮಾ
ಶ್ರೀ ಕೃಷ್ಣಯನ್ನ ಪುರುಷನವ್ವ
ದೂತೆ-ಆ ಕೃಷ್ಣ ಪರಮಾತ್ಮರು ಯನಗೆ ಪ್ರೀತಿಯ ಪುರುಷರಾಗಬೇಕು. ಮತ್ತ ಅವಳು (ಬೆರಳು ಮುರಿಯುತ್ತಾ…)
ಭಾಗವತ : ಬೆರಳು ಮುರದಾವ ನನ್ನ ತಾಯಿ…ಅಷ್ಟ್ಯಾಕ ಸಿಟ್ಟು
ಸತ್ಯಭಾಮ : ಆ ರುಕ್ಮಿಣಿ ಇದ್ದಾಳಲ್ಲ ಅವಳು ನನ್ನ ಸರಿಸರಿ ಸವತಿ ನೋಡ…
(ದೂತಿಗೆ ತಿವಿಯುವಳು)
ಭಾಗವತ : ಅಯ್ಯಾ ನಮ್ಮವ್ವ ಹೀಂಗ್ಯಕೆವ್ವ…ದೂರ ನಿಂದ್ರು ಅಂದ್ರನಾನ ನಿಲ್ಲಿತಿದ್ದೆ
ಸತ್ಯಭಾಮ : ಸವತಿ ಮತ್ಸರ
ಭಾಗವತ : ನಾನಂತೂ ಇಂಥಾದು ಎಲ್ಲೆನೂ ಕಂಡಿಲ್ಲವ್ವ…ಅಲ್ಲಯವ್ವ ನಿಮ್ಮ ಹೆಸರಿನ ಹೇಳಲಿಲ್ಲವಲ್ಲ
ಸತ್ಯಭಾಮ : ಸತ್ರಜಿತರಾಜನ ಪುತ್ರಿ
ಭಾಗವತ : ಪು-ಪುತ್ರಿ ಅಂದರ
ಸತ್ಯಭಾಮ : ಪುತ್ರಿ ಅಂದರೆ ಮಗಳು-ಸತ್ರಜಿತ ಮಹಾರಾಜನ ಮಗಳು ಸತ್ಯಾಭಾಮಾ
ಭಾಗವತ : ಸತ್ಯಭಾಮಾ ದೇವಿ ಅಂತಾ ತಿಳಿದಂಗಾತು-ಅಲ್ಲ ತಾಯಿ ಅಂಥವರು ಮಗಳು ಅಂದ್ರ ಪಲ್ಲಕ್ಕಿ ಛತ್ರ ಚಾಮರ, ಭಟ್ಟಂಗಿಗಳು ಇಲ್ಲದ ಇಂಥ ಅಪರಾತ್ರನ್ಯಾಗ ಬಂದೀರಲ್ಲ ತಾಯಿ ಇದರ ಕಾರಣವೇನು
ಸತ್ಯಭಾಮ : ಕಾರಣ ಅದ ಹೇಳಲೇನು
ಭಾಗವತ : ಹೇಳಂತ-ಕೇಳಾಕ ಹತ್ತೀನಿ ನಮ್ಮವ್ವ
ಸತ್ಯಭಾಮ : ಹೇಳೀನೇ ಅಂದ್ರ ಹೇಳಲಾಗದು-ಬಿಟ್ಟೀನಿ ಅಂದ್ರೆಬಿಡಲಾಗದು
ಭಾಗವತ : ಅಂಥಾದಿದ್ರ ಬಿಟ್ಟ ಬಿಡ್ರಿ
ಸತ್ಯಭಾಮ : ಹ್ಯಾಂಗ ಬಿಡಲಿ ದೂತೆ-, ಅತ್ತ ಕೇರಿ ಇತ್ತ ಭಾವಿ-
ಭಾಗವತ : ನಡುವ ಹರಿ ಹೊಡಿರಿ-ಎಲ್ಲಾ ಹೊಲಿ ಏಕಾಗಿ ಹರೀಲಿ…
ಸತ್ಯಭಾಮ : ನನಗಾದ ಸಂಕಟ ನಿನಗೇನ ಗೊತ್ತು ದೂತೆ-
ಭಾಗವತ : ನೀವು ಹೇಳದ ನಮಗ ಹ್ಯಾಂಗ ತಿಳಿಬೇಕ ನಮ್ಮವ್ವಾ ನಿಮ್ಮ ಸಂಕಟ
ಸತ್ಯಭಾಮ : ಕಾಮನ ರೂಪನ ತೊರೆ
ಕಾಮಿನಿ-ನಾ-ಸೈರಿಸಲಾರೆ
ಚಂದನ್ನ ಕರಗಳ ಬೀಸುವ
ಸುಂದರಾಂಗನ ತಂದು ತೋರೆ–
ದೂತೆ- ಆ ಕೃಷ್ಣ ಪರಮಾತ್ಮರು ಮಂದಿರ ಬಿಟ್ಟು ಹೋಗಿ ನಾಲ್ಕು ದಿನಗಳಾದವು. ನೀನರ್ ಹುಡುಕಿ ಕೊಟ್ಟೀಯೇನ
ಭಾಗವತ : ಬೇಯವ್ವಾ-ಪರಮಾತ್ಮನ್ನ ಕಾಣಬೇಕಂತ ಎಂಥೆಂಥವರು ಕುಂತಾರ, ಇನ್ನ ನಮ್ಮ ಗತಿ-ಏನ್ ಯವ್ವಾ
ಸತ್ಯಭಾಮ : ಯಾರ್ಯಾರು ಕುಂತಾರೆ ದೂತೆ
ಭಾಗವತ : ಮಹಾ ಮಹಾ ಮುನಿಗಳು
ಸತ್ಯಭಾಮ : ಹ್ಯಾಗೆ ಕೂತಾರೆ ದೂತಿ
ಭಾಗವತ : ಶ್ಲೋಕ : ಧೈರ್ಯಂ ಯಸ್ಯ ಪಿತಾ ಕ್ಷಮಾ ಚ ಜನನೀ
ಶಾಂತಶ್ಚಿರಂ ಗೇಹಿನೀ ಸತ್ಯಾಂ ಸುನುರಮಂ
ದಯಾಚ ಭಗಿನಿ ಭ್ರೂತಾ ಮನಃ ಸಂಯಮಃ
ಶಯ್ಯಾ ಭೂಮಿತಲಂ ದಿಶೋಪಿ ವಸನಂ ಜ್ಞಾನಾಮೃತ ಭೋಜನಂ
ಏತೆ ಯಸ್ಯ ಕುಟುಂಬಿನೋ ವರ ಸಖೇ ಕಸ್ಮಾತ್ ಭಯಂ, ಯೋಗಿನಃ
ಸತ್ಯಭಾಮ: ದೂತೆ-ಹೀಂಗದ್ರ ಏನ
ಭಾಗವತ : ಧೈರ್ಯ ಗುಣವೇ ತಂದೇ, ಕ್ಷಮೆಯೇ ತಾಯಿ, ಶಾಂತಿಯೇ ಹೆಂಡತಿ, ದಯಾಗುಣಗಳೇ ಅಕ್ಕತಂಗಿಯರು, ಸತ್ಯವೇ ಮಗನು, ದಶದಿಕ್ಕುಗಳೇ ಆಭರಣಗಳು, ಭೂಮಿಯೇ ಹಾಸಿಗೆ, ಆಕಾಶವೇ ಹೊದೆಯುವುದು, ನಾನಾರು, ನನ್ನ ಕರ್ತವ್ಯಗಳೇನೆಂಬುದನ್ನು ಅರಿಯುವುದೇ ಊಟವೆಂದು ಭಾವಿಸಿ ತಪಶ್ಚರ್ಯ ಮಾಡುತ್ತಿರುವ ಯೋಗಿಗಳಿಗೂ, ಆ ಪರಮಾತ್ಮನ ದರ್ಶನವಾಗಬಹುದು, ಅಂದ ಮೇಲೆ ನನ್ನಂಥ ಯಕಶ್ಚಿತ್ ದೂತೆಯ ಪಾಡೇನು? ಆ ಪರಮಾತ್ಮನು ಇರುವ ದಿಕ್ಕು ಯಾವುದು, ಅವನಿರುವ ಸ್ಥಳ ಯಾವುದು ಅವರ ದರ್ಶನ ಹೇಗೆ ಸಾಧ್ಯ. ಇದನ್ನೆಲ್ಲ ಸಾದ್ಯಾಂತ ಸವಿಸ್ತಾರವಾಗಿ ವಿವರಿಸಿ ಹೇಳಿದರೆ ನಾನು ಸ್ವಾಮಿಯನ್ನು ಕರೆದುಕೊಂಡು ಬರಬಹುದು.
ಸತ್ಯಭಾಮ : ಅವರಿರುವ ಸ್ಥಳ, ದಿಕ್ಕು ತಿಳಿಸಿದರೆ, ಅವರನ್ನು ಕರೆತರುವಿಯಾ ?
ಭಾಗವತ : ಅಗತ್ಯವಾಗಿ.
ಸತ್ಯಭಾಮ : ದೂತೆ-ಹಾಗದರೆ ಕೇಳು.
ಪದ : ತಂದು ತೋರೆ ಅರವಿಂದ ನಯನನ
ನಂದಕಂದ ಗೋವಿಂದನ
ಸುಂದರಾಂಗ ಮುಕುಂದನ ಕಾಣದೆ
ಒಂದು ನಿಮಿಷ ನಾನಿರಲಾರೆ ||
|| ಚಲತಿ || ದಡಿಗನಾಗಿ ಹರಿದಾಡುವ ಜಲದೂಳು ಪೊಕ್ಕನ
ಪ್ರಚಂಡಶೈಲದ ಭಾರವ ಬೆನ್ನಲ್ಲಿ ಹೊತ್ತವನ
ಕ್ರೂರ ರೂಪದಿಂದ ಘೋರ ಅಡವಿಯೂಳು ಸೇರ್ಪನ
ದೃಡತರ ಸ್ತಂದಿವನೂಡೆದು ಬ್ರಹ್ಮಾಂಡ ನಡುಗಿಸಿದ
ಪೂಡವಿಯನು ಪಾತಾಳದಿಂದ ಮೇಲೆ ತಂದ
ಚಾಪಗೊಡಲಿಯ ಧರಿಸಿದ ಕೋದಂಡಪಾಣಿಯ
ಪಾಂಡವರನು ಸಲುಹಿದ ಅಂಡಿತ ಬೌದ್ಧನ
ಕಡಲನೇರಿದ ಶೇಷಶಯನನ !
ಯನ್ನ ಪರಮಾತ್ಮಾ ಹತ್ತು ಅವತಾರ ತಾಳಿ, ಹತ್ತೂ ದಿಕ್ಕಿನಲ್ಲಿದ್ದಾರೆ. ಅವರಿಲ್ಲದೆ ನಾನು ಬದುಕಿರಲಾರೆ. ಕಾರಣ ದುತೆ- ಜಾಗ್ರತೆಯಾಗಿ
ಕರೆತಾರಮ್ಮಾ.
ಭಾಗವತ : ಅಲ್ಲ ನನ್ನ ತಾಯಿ, ನನಗೆ ಒಂದು ದಿಕ್ಕು ಸುದ್ದ ಗೊತ್ತಿಲ್ಲ. ಅವರು ಹತ್ತು ಅವತಾರ ತಾಳಿ; ಹತ್ತು ದಿಕ್ಕಿನಲ್ಲಿ ಇದ್ದಾರ ಅಂದ್ರ ನಾನು ಎಲ್ಲಿಗೆ ಯಾವ ದಿಕ್ಕಿಗೆ ಹೋಗಲಿ ನಮ್ಮವ್ವ. ಒಂದು ದಿಕ್ಕು, ಒಂದು ಅವತಾರ ನೀವು ಹೇಳಿದರ ಹೋದೇನೌ. ಕರಕೊಂಡು ಬಂದೇನು…
ಸತ್ಯಭಾಮ : ದೂತೆ- ನನ್ನ ಪರಮಾತ್ಮರು ಈಗ ಆ ನನ್ನ ಸವತೀ ಸವತೀ
ಭಾಗವತ : ಇದ್ದಾಳ್ರೀ ನಿಮ್ಮ ಸವತಿ
ಸತ್ಯಭಾಮ : ಹಾ, ಅವಳ ಮನೆಯಲ್ಲಿ ನಮ್ಮ ಪರಮಾತ್ಮರು ಇದ್ದಾರೆ, ನೀನಲ್ಲಿಗೆ ಹೋಗಿ ಅವರನ್ನು ಕರೆದುಕೊಂಡು ಬಾ ದೂತೆ-
ಭಾಗವತ : ಆಗಲೆವ್ವಾ-ನಾನು ಹೋಗಿ ಕರಕೊಂಡು ಬರತೀನಿ. ನೀವು ಒಳಗ ನಡ್ರಿ.
(ಇಬ್ಬರೂ ಬೇರೆ ಬೇರೆ ದಿಕ್ಕಿಗೆ ಹೋಗುವರು)
(ಜಟಾಜೂಟಧಾರಿಯಾಗಿ, ಕೈಯಲ್ಲಿ ತಂಬೂರಿ, ಚಿಟಿಕೆಗಳನ್ನು ಕುಟ್ಟುತ್ತ ನಾರದನ ಪ್ರವೇಶ-)
ಪದ :  ನಾರಾಯಣ ಗೋವಿಂದ ಜಯ
ಹರಿ ನಾರಾಯಣ ದುರಿತ ನಿವಾರಣ
ಪರತರ ಪರಮಾನಂದ ಸದಾಶಿವ ಶಂಕರ…
ದ್ವಾರಪಾಲಕ : ತಾವು ಬಂದಂಥವರು ದಾರು ಸ್ವಾಮಿ ?
ನಾರದ : ಲೋ, ಮುಂಡೇಮಗನೆ ರಂಡೇಗಂಡ ನೀನು ಯಾರು ?
ದ್ವಾರಪಾಲಕ : ನಾನು ಶ್ರೀ ಕೃಷ್ಣ ಪರಮಾತ್ಮನ ದ್ವಾರಪಾಲಕ
ನಾರದ : ನಾರದರು ಬಂದಿದ್ದಾರೆಂದು ನಿಮ್ಮ ಪರಮಾತ್ಮರಿಗೆ ಹೇಳು
ದ್ವಾರಪಾಲಕ : ಸ್ವಾಮೀ, ನಾರು ಬಂದೈತಿ
ಕೃಷ್ಣ : ಅದನ್ನ ಒಯ್ದು ಕುದುರೆಯ ಕಾಲಿಗೆ ಕಟ್ಟು
ದ್ವಾರಪಾಲಕ : ಬರ್ರಿ ನಾರದರೆ (ಜಗ್ಗುವನು…)
ನಾರದ : ಲೋ, ರಂಡೇಗಂಡ ಏನಿದು ?
ದ್ವಾರಪಾಲಕ : ಮತ್ತ ಪರಮಾತ್ಮರೇ ಹೇಳಿದರು ಕುದುರೆ ಕಾಲಿಗೆ ಕಟ್ಟು ಅಂತಾ.
ನಾರದ : ಅವರಿಗೆ ನೀನು ಏನಂತ ಹೇಳಿದೀ ?
ದ್ವಾರಪಾಲಕ : ನೀವು ಹೇಳಿದಂಗ ಹೇಳಿದೆ…ನಾರ ಬಂದೈತಿ ಸ್ವಾಮಿ ಅಂತ…
ನಾರದ : ಲೋ ರಂಡೇಗಂಡಾ ಯತಿಗಳು ಬಂದಾರಂತ ಹೇಳು
ದ್ವಾರಪಾಲಕ : ಯಪ್ಪ…ಯತಗೋಳು ಬಂದಾವರ್ರೀ
ಕೃಷ್ಣ : ಹಿಡಕೊಂಡು ಹೋಗಿ ಗಳೇಕ ಹೂಡು.
ದ್ವಾರಪಾಲಕ : ಬರ್ರಿ ನಿಮ್ಮನ್ನ ಹೂಡಿ ಗಳೆ ಹೊಡಿತೀನಿ…
ನಾರದ :  ಎಂಥ ರಂಡೇ ಗಂಡ ಇದ್ದೀಯಲ್ಲೊ- ಪರಮಾತ್ಮನಿಗೆ ನಾರದ ಮಹರ್ಷಿ ಇಂದ್ರಲೋಕದಿಂದ ಬಂದಿದ್ದಾರೆ ಅಂತ ಹೇಳು.
ದ್ವಾರಪಾಲಕ : ನಿಮ್ಮ ಗುರುಗಳು ಇಂದ್ರಲೋಕದಿಂದ ಬಂದಿದ್ದಾರೆ ಸ್ವಾಮಿ.
ಕೃಷ್ಣ : ಅಗತ್ಯವಾಗಿ ಒಳಗೆ ಬಿಡು.
ನಾರದ : ನಾರಾಯಣ, ನಾರಾಯಣ
ಕೃಷ್ಣ : ಮುನಿಗಳೇ ದಯವಿಟ್ಟು ಕುಳಿತುಕೊಳ್ಳಿ-ತಾವು ಯಾವ ಲೋಕದಿಂದ ಬಂದಿರಿ ? ಏನ ಸುದ್ದಿ ತಂದೀರಿ ? ನಮಗೇನಾದರೂ ತಂದೀರಾ ?…
ನಾರದ : ಪರಮಾತ್ಮ, ಸ್ವರ್ಗದಿಂದ ಇಲ್ಲಿಗೆ ಬಂದೆ. ರಾಜರ ಭೆಟ್ಟಿಗೆ ಋಷಿಗಳ ಭೆಟ್ಟಿಗೆ ಬರಿಗೈಯಿಂದ ಬರಕೂಡದೆಂಬ ಉಕ್ತಿ ಉಂಟು. ದೇವರಿಗೆ ಫಲಪುಷ್ಪ ತರಬೇಕು.
ಕೃಷ್ಣ : ಈಗ ತಾವು ಯಾವುದಾದರೂ ಫಲಪುಷ್ಪ ತಂದಿರಲೇ ಬೇಕಲ್ಲ.
ನಾರದ : ತಂದಿದ್ದೇನೆ. ಕೇಳು
ತಂದೇನಿ ಕುಸುಮವನು | ಸಾರಿ ಮುಕುಂದ
ಸುರಪನ ಲೋಕದಿಂದ
ಇದು ನಿಮ್ಮಯಾ ಚರಣಯುಗಳಕೆ ||
ಪರಮಾತ್ಮ ಈ ಪಾರಿಜಾತ ಪುಪ್ಪವನ್ನು ಇಂದ್ರಲೋಕದಿಂದ ತಂದಿದ್ದೇನೆ. ತಮ್ಮ ಪಟ್ಟದ ರಾಣಿಗೆ ಕೊಡಿ- ಈಗ ಯಾರಿದ್ದಾರೆ ?
ಕೃಷ್ಣ : ಈಗ ರುಕ್ಮಿಣಿ ಇಲ್ಲಿದ್ದಾಳೆ.
ನಾರದ : ಕೃಷ್ಣ, ಈ ಪಾರಿಜಾತವನ್ನು ಪಟ್ಟದರಸಿಯಾದ ರುಕ್ಮಿಣಿದೇವಿಯವರಿಗೇ ಕೊಡಿ, ನೀನು ಆಕೆಯ ಮುಖ ನೋಡುತ್ತ ಮುಡಿಗೆ ಈ ಪುಷ್ಪವನ್ನು ಮುಡಿಸು.
ಕೃಷ್ಣ : (ಒಳಗೆ ಹೋಗಿ ಬಂದು..) ತಮ್ಮ ಆಜ್ಞಾನುಸಾರದಂತೆಯೇ ನಡೆದಿದ್ದೇನೆ.
ನಾರದ : ಪರಮಾತ್ಮ ನನಗೆ ಇನ್ನು ಹೊತ್ತಾಯಿತು. ನಾನಿನ್ನು ಬರುತ್ತೇನೆ ನಾರಾಯಣ, ನಾರಾಯಣ
(ಒಂದು ಬದಿಗೆ ನಾರದ ಇನ್ನೊಂದು ಬದಿಗೆ ಕೃಷ್ಣ ನಿರ್ಗಮನ)
ಶ್ರೀ ಕೃಷ್ಣ ಪಾರಿಜಾತ: ನಾರದ ಪ್ರವೇಶ
ನಾರದ  (ಹಾಡುತ್ತ ಪ್ರವೇಶ..)
ನಾರಾಯಣ ಗೋವಿಂದ ಜಯ
ಹರಿ ನಾರಾಯಣ ದುರತ ನಿವಾರಣ
ಪರತರ ಪರಮಾನಂದ ಸದಾ ಶಿವಶಂಕರ ||
ದೂತೆ- ಸತ್ಯಭಾಮಾದೇವಿಯವರು ಇದ್ದಾರೆಯೇ ?
ಭಾಗವತ : ಇದ್ದಾರೆ, ಸ್ವಾಮಿ
ನಾರದ : ದೂತೆ ಅವರನ್ನು ಕರೆಯುವಂಥವನಾಗು.
ಭಾಗವತ : ಅಮ್ಮಾ… ಸತ್ಯಭಾಮಾ ದೇವಿಯವರೇ, ನಾರದ ಮಹರ್ಷಿಗಳು ಬಂದಿದ್ದಾರೆ.
ಸತ್ಯಭಾಮ : (ಪ್ರವೇಶಿಸಿ) ಮುನಿಪುಂಗವಾ ವಂದನೆಗಳು…ಕುಳಿತುಕೊಳ್ಳಿ.
ನಾರದ : ತಾಯಿ ಸತ್ಯಭಾಮ, ಒಂದು ಮಿಷಾಯ ಹೇಳಲು ನನಗೆ ಸಂಕಟವಾಗುತ್ತಿದೆ ತಾಯಿ.
ಸತ್ಯಭಾಮ : ಅದಾವ ವಿಚಾರ ಸ್ವಾಮಿ
ನಾರದ : ಇಂದ್ರ ಲೋಕದಿಂದ ತಂದ ವರ ಪಾರಿಜಾತನ ಪರಮಾತ್ಮನು ಪಡೆದು ರುಕ್ಮಿಣಿಗೇ ಮುಡಿಸಿದರಮ್ಮ. ನಾನು ನಿನಗೆ ಕೊಡೋಣವೆಂದರೂ ಕೇಳಲಿಲ್ಲವಮ್ಮ.
ಸತ್ಯಭಾಮ : ಅದರಲ್ಲೇನು ಬಿಡಿ. ನಾನು ಮುಡಿದರೂ ಅಷ್ಟೇ ನನ್ನಕ್ಕ ಮುಡಿದರೂ ಅಷ್ಟೇ.
ನಾರದ : ಹಾಗಲ್ಲ ಸತ್ಯಭಾಮ… ಅದು ಸಾಮಾನ್ಯ ಪುಷ್ಪವಲ್ಲ, ಅದು ಇದ್ದಲ್ಲೇ ಪರಮಾತ್ಮನ ವಾಸ.. ಕಾರಣ ನಿನಗೆ ಪರಮಾತ್ಮನು ಬರಬೇಕಾದರೆ ಅದನ್ನು ಹೊಂದಲೇಬೇಕು.
ಸತ್ಯಭಾಮ : ಅದಾವ ಮಹಾವಿಚಾರ ನಾರದರೇ ನಾನು ಪಾರಿಜಾತವನ್ನು ಪಡೆದೇ ಪಡೆಯುವೆ…
ನಾರದ : ಹಾಗೇ ಮಾಡು ತಾಯಿ, ನಾನಿನ್ನು ಬರುವೆ…ನಾರಾಯಣ, ನಾರಾಯಣ.
ಸತ್ಯಭಾಮ : ದೂತೆ- ಪರಮಾತ್ಮರು ಯನ್ನ ಮಂದಿರಕ್ಕೆ ಬಾರದೆ ಇಂದಿಗೆ ನಾಲ್ಕು ದಿನಗಳಾದವು. ನಾರದರು ಹೇಳಿದ ವಿಚಾರ ಕೇಳಿ…ಸರಿಸರಿ ಸವತಿಯರಲ್ಲಿ ನನಗೆ ಅವಮಾನವಾಯಿತು. ಇದಕ್ಕೇನು ಉಪಾಯವ ಮಾಡಲಿ, ಚಿಂತೆ ಹತ್ತಿದೆ ದೂತೆ-
ಭಾಗವತ : ಅದನ್ಯಾಕೆ ಹಚ್ಚಿಕೊಂಡ್ರಿ ಸುಡ್ಲಿ ಬಾಳಕೆಟ್ಟದ್ದು ತಾಯಿ ಚಿಂತಿ. ತಿಳಿದವರು ಏನ ಹೇಳ್ಯಾರ.
ಸತ್ಯಭಾಮ : ಏನ ಹೇಳ್ಯರ ದೂತೆ
ಭಾಗವತ : ಚಿತಾಹಶ್ಚ ಚಿಂತಾಯಶ್ಚ | ಬಿಂದುಮಾತ್ರ ವಿಶೇಷತಃ |
ಚಿತಾದಹತಿ-ನಿರ್ಜೀವಂ | ಚಿಂತಾದಹತಿ ಚೇತನಂ ||
ಯವ್ವಾ ಚಿಂತೆಗೂ ಚಿತೆಗೂ ಒಂದೇ ಒಂದು ಬಿರದು ಅಂತವಿದೆ, ಚಿಂತೆಯೊಳಗಿನ ಪೂಜೆ ತಗದರ ಚಿತೆ ಅಗತೈತಿ, ಚಿತೆ ಅಂದ್ರೆ ಬೆಂಕಿ ಯವ್ವ ಬೆಂಕಿ,
ಬೆಂಕಿ ನಿರ್ಜೀವಿಗಳನ್ನು ಸುಟ್ಟರೆ, ಚಿಂತೆ ಸಜೀವಿಗಳನ್ನು ಸುಡತೈತಿ ಅಂತ ಶಾಸ್ತ್ರ ಉಂಟು ತಾಯಿ…ಚಿಂತೆ ಯ್ಯಾಕ ಮಾಡತೀರಿ ಧೈರ್ಯಂ
ಸರ್ವತ್ರ ಸಾಧನಂ…
ಸತ್ಯಭಾಮ : ಏನಮಾಡಿದರೂ ಧೈರ್ಯ ಬರಲೊಲ್ಲದು ದೂತೆ ನನಗೆ.
ಭಾಗವತ : ಯವ್ವಾ ಪರಮಾತ್ಮನಿಗೆ ಒಂದು ಪತ್ರ ಬರೀರಿಯವ್ವ ಹಾಂಗೂ ಕಲತವರ ಅದೀರಿ.
ಸತ್ಯಭಾಮ : ಹೌದಲ್ಲ ದೂತೆ- ಒಕ್ಕಣಿಕಿ ಏನಂತ ಬರೆಯಲಿ
ಭಾಗವತ : ಬರೀರಿ-ತೀರ್ಥರೂಪ ರಾಜಮನ್ಯ ರಾಜಶ್ರೀ
ಸತ್ಯಭಾಮ : ದೂತೆ- ಇದು ತಂದೆ, ಹಿರಿಯರಿಗೆ ಬರೆಯುವಂಥ ಒಕ್ಕಣಿಕೆ
ಮತ್ತ-ಹೀಗೆ ಬರೆದರೆ ಹೇಗೆ ದೂತೆ-
ಪದ :  ಶ್ರೀಮಂತ ಧೀಮಂತ ರಹಿತಾದಿಮದ್ಯಂತ |
ಶ್ರೀಮಧುವಿನ ಕಾಂತ ಮಹಿಮಾನಂತ ||
ಕಾಮನಾ ಪಡೆದಂಥ ಸೌಮ್ಯ ರೂಪವಂತ |
ಕಾಮಿನಿಯರೊಲಿಸುವ ನೀನೆ ಬಲವಂತ
ಹೇಗಿದೆ ದೂತೆ-
ಭಾಗವತ : ಎಲ್ಲಾ ಬರಬರಿ ಐತೆವ್ವ. ಆದರೆ ಬಲವಂತ, ಎಡದಂತಾ ಬರೆದೀರಲ್ರಿ. ಆದ್ರ ಪತ್ರದಾಗ ಮಜಕೋರನ ಬರೀಲಿಲ್ಲ ನಮ್ಮವ್ವ
ಸತ್ಯಭಾಮ : ಬರೆಯುವೆ ಕೇಳು ದೂತೆ-
ವಿಧಿಸುತನು ತಂದಿತ್ತ ಪಾರಿಜಾತವ ಕುಸುಮ,
ಅದನು ಕೊಟ್ಟು ಕಳುಹಿಸಿದರೆ ಅತ್ಯಂತ ಪ್ರೇಮ
ಯದುಕುಲತಿಲಕಾ ಯನ್ನನ ಮೇಲೆ ದಯವಿಟ್ಟು
ಅದ ಕಳುಹಿದರಾತ್ಯಂತ ಪ್ರೀತಿ ಅಹುದು…
ಅಂದರೆ ಪಾರಿಜಾತವ ಕಳಿಸಿದರೆ ಅತ್ಯಂತ ಪ್ರೀತಿ-ಅಂತ
ಭಾಗವತ : ಬರೋಬರಿ ಆಯಿತು ಬಿಡು ತಾಯಿ…ಇನ್ನ ಪತ್ರ ಹ್ಯಾಂಗ ಮುಟ್ಟಿಸೋದು ?
ಸತ್ಯಭಾಮ : ದೂತೆ-ನೀನಿದ್ದಿಯಲ್ಲ ತೊಗೊಂಡು ಹೋಗು…
ಭಾಗವತ : ತೊಗೊಂಡು ಹೋದೇನು. ಆದರ ಅವರ ಮನಿ ಅಡ್ರೆಸ್ ನನಗೆ ಗೊತ್ತಾಗಾಕಿಲ್ಲ.
ಸತ್ಯಭಾಮ : ಹಾಗದರೆ ದೂತೆ- ಯನ್ನ ಅರಮನೆಯ ಅರಗಿಳಿಯನ್ನು ನಿನ್ನ ಸಂಗಡ ಕಳಿಸುವೆ-ನೇರವಾಗಿ ನೀವಿಬ್ಬರೂ ಪರಮಾತ್ಮರಲ್ಲಿಗೆ ಹೋಗಿ, ಕಾಗದ ಕೊಟ್ಟು ಬನ್ನಿ.
ಮೇಳ || ಅರಗಿಳಿಯ ರುಂಡದೂಳು
ಅರನೆ ಪತ್ರವ ಕಟ್ಟಿ
ಮುರಹರಿಗೆ ಮುಟ್ಟುಸಲು
ತ್ವರಿತದಿ ಕಳುಹಿದಳು… (ನಿರ್ಗಮನ- ಸತ್ಯಭಾಮ)
ಭಾಗವತ : ಸ್ವಾಮಿ ತಮಗೊಂದು ಪತ್ರ ಬಂದೈತಿ
ಕೃಷ್ಣ : ಎಲ್ಲಿಂದೋ
ಭಾಗವತ : ಮತ್ತೆಲ್ಲಿಂದ-ಸ್ವರ್ಗದಿಂದ (ಕಾಗದ ಕೊಡುವನು…)
ಕೃಷ್ಣ : ದೂತೆ-ಇದು ಸತ್ಯಭಾಮೆಯ ಪತ್ರ ಅಂತ ಕಾಣತ್ತ
ಭಾಗವತ : ಅಲ್ಲ ಯಪ್ಪ ಪತ್ರ ಮುಟ್ಟದನ ಸತ್ಯಭಾಮೆಂದು ಅಂದ್ರಿ-ಅದರ ಮಜಕೂರಾಟ ಹೇಳಿ ಬಿಡ್ರಿ.
ಕೃಷ್ಣ : (ಓದಿ-) ಶ್ರೀಮಂತ ಧೀಮಂತ ರಹಿತಾದಿಮಮದ್ಯಾಂತ
ಶ್ರೀವದುವಿನ ಕಾಂತ ಮಹಿಮಾನಂತ
ಕಾಮನಾ ಪಡೆದಂಥ ಸೌಮ್ಯ ರೂಪವಂತ
ಕಾಮಿನಿಯರೊಲಿಸುವ ನೀನೆ ಬಲವಂತ-
ದೂತೆ – ಪತ್ರ ಓದಿದ್ದಾಯಿತು……ಪಾರಿಜಾತವ ಪಟ್ಟದರಸಿ ರುಕ್ಮೀಣಿಗೆ ಕೊಟ್ಟಿದ್ದರಿಂದ್ದ ಅದನ್ನು ಕೂಡಲು ಸಾಧ್ಯವಿಲಾಂತ ಹೋಗೋಗು…
ಭಾಗವತ : ಒಂದು ಪತ್ರಾನ ಗೀಚಿ ಕೂಡ್ರೆಪ್ಪಾ ನಮ್ಮ ಯಜಮಾನಿತಿ ಬಹಳ ಚಾಲಾಕು..
ಕೃಷ್ಣ : ಬರೆದಿದ್ದೀನೆ-ತೂಗೊಂಡು ಹೋಗು… ಬಂದರೂ ಬಂದೇನೆಂದು ಹೇಳು.
ಭಾಗವತ : ಹಾಗ ಮಾಡ್ರಿಯಪ್ಪಾ…-ನಿರ್ಗಮನ-
ಚಿಂತಿಸುತ್ತಾ ಸತ್ಯಭಾಮೆಯ ಪ್ರವೇಶ-
ದೂತೆ-ಹೋಗಿ ಎರಡು ದಿನವಾದರೂ ಬರಲಿಲ್ಲವಲ್ಲ ಏತಕಿರಬಹುದು.
ಮರಿಭಾಗವತ : ನಾನೂ ಅದನ್ನ ಅಂತೀನೆಯವ್ವಾ -ಯಾಕ ಬಂದಿರಕಿಲ್ಲ… ಅಲ್ಲೇ ಊಟಾ ಪಾಟಾ ಹೊಡಕೊಂತ ಕುಂತಳ ಏನ ಅಂತ ಅಂತೀನಿ
ಸತ್ಯಭಾಮ : ದೂತೆ-ಅಲ್ಲಿ ನೋಡು
ಮರಿಭಾಗವತ : ಹೌದೆವ್ವಾ…ಅವಲ ನಮ್ಮ ದೂತೆ ಅದ ನಮ್ಮ ಅರಗಿಳಿ
ಸತ್ಯಭಾಮ : ದೂತೆ-ಬಂದೆಯಾ- ಪರಮಾತ್ಮರು ಪಾರಿಜಾತವ ಕೂಟ್ಟರಾ?
ಭಾಗವತ : ಪಾರಿಜಾತ ಕೊಟ್ಟಿಲ್ಲ ನಮ್ಮವ್ವ… ಪತ್ರ ಕೊಟ್ಟಾರ (ಕೊಡುವನು)
ಸತ್ಯಭಾಮ : ಓದಿ-ದೂತೆ…
ಭಾಗವತ : ಯವ್ವಾ ಎಷ್ಟೂಂದು ಮುಕಾ ಕೆಂಪಾಯಿತಲ್ಲ… ಎಷ್ಟು ಸಿಟ್ಟಿಗೆದ್ದಿಯಲ್ಲಬೇ
ಮರಿಭಾಗವತ : ಯವ್ವಾ…ಸಿಟ್ಟು ಕೆಟ್ಟದ್ದು ನಮ್ಮವ್ವಾ…
ಭಾಗವತ :  ಸಿಟ್ಟಿನಿಂದ ಈಗ ಕೆಲಸ ನಡೆಯುವುದಿಲ್ಲ ನಮ್ಮವ್ವಾ…
ಸತ್ಯಭಾಮ : ಮತ್ತೇನು ಮಾಡಬೇಕು ದೂತೆ…
ಭಾಗವತ : ಯಾವ್ವಾ ನೀವು ಪರಮಾತ್ಮರಲ್ಲಿಗೆ ಹೋಗಿ ಕರಕೊಂಡು ಬರ್ರಿ…
ಸತ್ಯಭಾಮ : ಆಗಲಿ ದೂತೆ- ಅ ನನ್ನ ಪರಮಾತ್ಮನನ್ನು ಈಗಲೇ ಹೋಗಿ ಕರೆದುಕೊಂಡು ಬರೋಣ ನಡಿ…ದೂತೆ
ಭಾಗವತ : ನಡಿ ನಮ್ಮವ್ವ…ಅಲ್ಲಿಂದ ಇಲ್ಲಿಂದ ಅಲ್ಲಿಗೆ-ಮತ್ತೇನು ಐತಿ ನಮ್ಮ ಕೆಲಸ
ಸತ್ಯಭಾಮ : ದೂತೆ-ಪರಮಾತ್ಮರ ಮಂದಿರಕ ಬಂದದ್ದಾಯಿತು-ಒಳದ ಏನ ಮಾಡಾತಾರ ನೋಡು ದೂತೆ… ಪರಮಾತ್ಮರನ್ನ ಕರೆ…
ಭಾಗವತ : ಯವ್ವಾ ಒಳಗ ಹೋಗಿ ಬಂದ್ಯಾ… ಕರೆದರೂ ಅವರು ಬರು ಸ್ಥಿತಿಯಾಗ ಇಲ್ಲ ನಮ್ಮವ್ವ…
ಸತ್ಯಭಾಮ : ಏನ ಮಾಡತಾ ಇದಾರೋ…
ಭಾಗವತ : ಯವ್ವಾ ರುಕ್ಮಿಣಿಯವರೂಂದಿಗೆ ಪಗಡಿ ಆಡಾಕ ಹತ್ತಾರ ಅಲ್ನೋಡ್ರಿ
ಕೃಷ್ಣ : ರುಕ್ಮಿಣಿ ನನ್ನದು ದಶ್ಯಾ ಬಿತ್ತು
ರುಕ್ಮಿಣಿ : ಸ್ವಾಮಿ ನಂದು ಚಾರಿ ಬಿತ್ತು
ಕೃಷ್ಣ : ದೇವಿ ನನ್ನದು ಭಾರಾ
ರುಕ್ಮಿಣಿ : ಸ್ವಾಮಿ ನನ್ನದು ಪಂಚೀಸ
ಕೃಷ್ಣ : ನನ್ನ ಕಾಯಿ ಕಡತಾಯಿತು
ರುಕ್ಮಿಣಿ : ನನ್ನದೂ ಕಡತಾಯಿತು ಸ್ವಾಮಿ
ಸತ್ಯಭಾಮ : ದೂತೆ-ಎಷ್ಟು ಭರಟೆಯಿಂದ ಆಟ ಆಡಾಕ ಹತ್ತಾರ
ಭಾಗವತ : ಹೌದ್ರಿವ್ವಾ ನವು ನಿಂತ್ರ ಇಲ್ಲೇ ನಿಂದ್ರೂದ….ಅತಾತ ಹೋಗೋಣ ಬರ್ರಿ
ಭಾಗವತ : ನಮಸ್ಕಾರ್ರೀ ಅಪ್ಪಾವರ್ರ
ಕೃಷ್ಣ : ಹಾ ದೂತೆ-ಬಹಳ ದಿನಕ ಬಂದಂಗಾತು ದೂತೆ-
ಭಾಗವತ : ಹೌದ್ರೆಪಾ ನೀವು ಆಡುದ ಇದೇನ್ರಪಾ ಇದು
ಕೃಷ್ಣ : ಇದು ಪಗಡಿ ಆಟ ಅಂತ
ಭಾಗವತ : ಅದೇನೋ ಸರಿಐತಿ-ಆದ್ರ ನಾಲ್ಕು ತುಕಡಿ ಆದ ಅರಿವಿ ಹಾಸಿ ಕೊಂಡಿರಲ್ಲಾ ಗಟ್ಟಿನ ಅರಿವಿ ಸಿಗಲಿಲ್ಲೇನು ನಿಮಗ
ಕೃಷ್ಣ : ಹಾಗಲ್ಲ ದೂತೆ ನಾಲ್ಕು ತುಕಡಿಗಳಲ್ಲಿ ಇವು-ಇವು ನಾಲ್ಕು ವೇದಗಳು, ವರ್ಣಾಶ್ರಮಗಳು – ಮನುಷ್ಯನಿಗೆ ಬ್ರಹ್ಮಚರ್ಯಾ, ಗೃಹಸ್ಥ, ವಾನಪ್ರಸ್ಥ ಮತ್ತು ಸನ್ಯಾಸ ಈ ನಾಲ್ಕು ವರ್ಣಾಶ್ರಮಗಳೇ ನಮ್ಮ ಜೀವನದ ಪಗಡಿ ಆಟಕ್ಕೆ ಹಾಸಿದ ಅರಿವೆ.
ಭಾಗವತ : ಹೌದ್ರಾ ಇಲ್ಲೂಂದು ಕಿರ್ತಿ ಹಾಕಿರ್ರೀಲ್ರಿ ಅದರ ಗುರ್ತ್ತೇನು-
ಕೃಷ್ಣ : ಅದು ಕಟ್ಟಿಮನಿ-ಅಂದರ ಗುರುಮನಿ… ಕಾಯಿ ಇಲ್ಲಿ ಬಂದರೆ ಅದಕ ಕಡತದ ಅಂಜಿಕೇನೆ ಇಲ್ಲ. ಅದರಂತೆ ಮನವನು ಗುರುವಿನ ಆಶ್ರಯದಲ್ಲಿದ್ದರೆ ಆತನಿಗೆ ಸಂಸಾರದ ಕಡತದ ಅಂಜಿಕೇನೆ ಇಲ್ಲ…ಅಲ್ಲಿ ಬಿದ್ದೈತಿ ನೋಡು ಹಣ್ಣಾದ ಕಾಯಿ, ಅಂದರೆ ಗೆದ್ದ ಕಾಯಿ
ಭಾಗವತ : ಅದರ ಕೈಯಾಗ ಕವಡಿ ಯಾಕದಾವ್ರಿ…
ಕೃಷ್ಣ : ಮಾನವನ ಆರು  ಗುಣಗಳೇ ಕವಡಿಗಳು – ಕಾಯಿ ಅಂದರೆ ಕಾಯ ಶರೀರವೇಂದರ್ಥ, ಹೊಟ್ಟೀಮನೆಯಲ್ಲಿ ಹುಟ್ಟಿ ಕಟ್ಟೀಮನೆ ಹೊಂದೊದೇ ಇದರ ರ್ಮ
ಭಾಗವತ : ಮತ್ತ ಆಗಳೇ ನೀವು,ಅವ್ವವ್ರು, ದಶ್ಯ ಬಾರಾ ಅಂದ್ರೆಲ್ರಿ, ಅದರ ಅರ್ಥ ಏನ್ ?
ಕೃಷ್ಣ : ದಶ್ಯಾ ಅಂದ್ರೆ, ಪಂಚೇಂದ್ರಿಯಗಳ ವ್ಯಾಪಾರ ನಿಲ್ಲಿಸಿ ಮನಸ್ಸನ್ನು ಆ ಪರಮಾತ್ಮನ ಕಡೆಗೆ ತಿರುಗಿಸುವುದು ಅಂಥ, ತೀನಿ ಅಂದ್ರ ಹೆಣ್ಣು ಮಣ್ಣು ಮತ್ತು ಹೊನ್ನು ಇವನ್ನು ತಿಳಿಯುವುದು ಅಂಥ್, ಬಾರಾ ಅಂದ್ರೆ ಜಗತ್ತಿನಲ್ಲಿಯ ಹನ್ನೆರಡು ಜ್ಯೋತಿಲಿಂಗಗಳೆಂದರ್ಥ.
ಭಾಗವತ : ಬಾಳಾ ಬಾಳಾ ಅರ್ಥಾಐತ್ರಿ ಬಿಡ್ರಿ ನಮ್ಮಪ್ಪಾ…ನಿಮ್ಮ ಈ ಆಟದಾಗ ಹೊರಗ ಅಮ್ಮಾವ್ರ ನಿಂತಾರ್ರಿ…
ಕೃಷ್ಣ : ನಿಂತ್ರ ನಿಂದರ್ಲಿ
ಭಾಗವತ : ಯವ್ವಾ ಘಾತ ಆಯಿತು. ಪರಮಾತ್ಮರು ನಿಂತ್ರ ನಿಂದರ್ಲಿ ಅಂದ್ರು
ಸತ್ಯಭಾಮ : ಹಾಂಗಾದರ ನಾನ ಮಾತಡಿಸಲ್ಯಾ
ಭಾಗವತ : ಅದರಾಗೇನೈತ್ರಿ -ಹೆಂಡ್ತಿ ಗಂಡನ್ನ ಮತಾಡಸ್ಕ ನನ್ನ ಕೇಳಬೇಕಾ
ಸತ್ಯಭಾಮ : ಯಾದವ ನೀ ಬಾ ಯದುಕುಲನಂದನ
ಮಾಧವ ಮಧುಸೂದನ ಬಾರೋ… ||ಪ||
ಖಗವಾಹನನೆ | ಬಗೆ ಬಗೆ ರೂಪದಿ |
ನಗುಮೊಗದರಸ | ನೀ ಬಾರೋ | ||ಅ.ಪ||
ಅಖಿಳಾಂಕ ಮದಿಮೆ | ಆದಿನಾರಾಯಣ
ಅಕ್ಕರೆಯ ಭಕ್ತರಿಗೆ ಒಲಿದು ಬಾರೋ
ಸೋದರ ಮಾವನ ಮಧುರೆಲಿ ಮಡಹಿದ
ಯಶೋಧೆಯ ಕಂದ ನೀ ಬಾರೋ ||
ಸ್ವಾಮಿ ನನ್ನ ಕೂಡ ಬಂದು ಮಾತಾಡ್ರಿ
ರುಕ್ಮಿಣಿ : ಮಾತಾಡ ಬ್ಯಾಡ್ರಿ…
ಸತ್ಯಭಾಮ : ಮಾತಾಡ ಬ್ಯಾಡ್ರಿ ಅಂತ ಹ್ಯಾಂಗ ಹೇಳತಾಳ ನೋಡ
ದೂತೆ ನಮ್ಮವರ್ನ ನಾ ಮಾತಾಡಿಸಿದರ ಇವಳನೇನ
ಸವತಿ-ಸ್ವಭಾವ ನಿಂಮದೂ ಅಂತಾದ
ದೂತೆ ಪರಮಾತ್ಮರು ನನ್ನ ಕೂಡ ಮಾತಾಡಲಿಲ್ಲ.

ಪಟ್ಟದರಸಿ ರುಕ್ಮಿಣಿಗೆ ಪಾರಿಜಾತಪುಷ್ಪ
ಭಾಗವತ     : ಬೇಡಿಕೊಳ್ಳ ನನ್ನ ತಾಯಿ… ದಯಮಾಡೋ ರಂಗ…
ಮಾತಾಡೋ ನನ್ನ ರಾಜ ಅಂತ ಬೇಡಿಕೊಳ್ಳೇ ನಮ್ಮವ್ವ…
(ಇಲ್ಲಿ ಸವತಿಯರ ಮಧ್ಯದಲ್ಲಿ ಪರಸ್ಪರ ದೂಷಣೆ… ಪರಮಾತ್ಮನು ಹೋಗಲು ಸತ್ಯಭಾಮೆ ಮೂರ್ಛೆ ಹೋಗುವಳು…ಭಾಗವತ ಬೇಡಲು ಕೃಷ್ಣನು ಬರುವನು ಶೀತೋಪಚಾರದ ನಂತರ )
ಕೃಷ್ಣ : ದೂತೆ-ಸತ್ಯಭಾಮೆಗೆ ಏನಾದರೂ, ಯಾವುದಾದರ ಬಗ್ಗೆ ಚಿಂತೆ ಇದೆ ಏನು…
ಭಾಗವತ : ಹೌದನಮ್ಮೂಪ್ಪ ನಾಲ್ಕು ದಿನದಿಂದ ಪುಷ್ಪ ಪಾರಿಜಾತ ಪುಷ್ಪ ಅಂತ ಒಂದ ಸವನೆ ರಾತ್ರಿಹಗಲು ನೆಳ್ಳತಾರ್ರಿ…
ಕೃಷ್ಣ : ಹೇ ಪ್ರಾಣಸಖಿ ಸತ್ಯಭಾಮಾ
ಒಂದು ಹೂವಿಗೆ ಮನ ನೊಂದಿಪರೇನೆ
ತಂದು ಕೊಡುವೆ | ವೃಕ್ಷ ಚಂದಿರವದನೆ
ಚಿಂತೆಯ ಮಾಡುವ ಛಲವು ಇದೇನೇ…
ಹೇ ಸತ್ಯಭಾಮಾ, ಕೇವಲ ಒಂದು ಹೂವಿಗಾಗಿ ನೀನು ಹೀಗೆ ಚಿಂತಿಸಬಹುದೇ. ನಿನಗೆ ಬೇಕಾದರೆ ನಾನು ಅ ಪಾರಿಜಾತ ವೃಕ್ಷವನ್ನೇ ತಂದು ನಿನ್ನ ಮಂದಿರದಲ್ಲಿ ಹಚ್ಚುತ್ತೇನೆ-ಚಿಂತಿಸಬೇಡಾ ಏಳು (ಎಬ್ಬಿಸುವನು)
ಸತ್ಯಭಾಮ   : ಪದ : ಯಾತಕೆನ್ನನು  ಎಬ್ಬಿಸಿ ತೆಕೆಯೊಳಿದ್ದಾ
ನಾಥನಗಲಿಸಿದಿರಾ | ಯಾತಕೆನ್ನನು ಎಬ್ಬಿಸಿದಿರಿ |
ನನ್ನನ್ನು ಯಾತಕ್ಕೆ ಎಬ್ಬಿಸಿದಿರಿ…ಎಂಥ ಒಳ್ಳೆಯ ಕನಸಿತ್ತು. ಸ್ವಾಮಿ ನೀವಾಡಿದ ಮಾತು ನೀಜವೆ..
ಕೃಷ್ಣ : ನಿಜವಲ್ಲದೆ ಇನ್ನೇನು…ಬೇಕಾದರೆ ಕೈಮೇಲೆ ಕೈಹಾಕಿ ಹೇಳುವೆ ಕೇಳು.
ಪದ: ಖಚಿತವಾದರೆನ್ನ ವಚನ ನಂಬಿ
ರಚನೆಯ ಮಾತಲ್ಲ | ರಜಿಸಿದ ಗೊಂಬೆ
ಚಿಂತೆಯ ಮಾಡುವ ಛಲವು ಯಾತಕೆ-ನಿನಗೆ |
ಸತ್ಯಭಾಮ : ಕೇಳಿದೆಯಾ ದೂತೆ-ಪರಮಾತ್ಮರು ನನಗೆ ಪಾರಿಜಾತ ವೃಕ್ಷವನ್ನೇ ತಂದು ಕೊಡುತ್ತಾರಂತೆ.
ಭಾಗವತ : ಎಂದ ತಂದ ಕೊಡತಾರ ಏನ ನನ ತಾಯಿ… ಅದರ ಬದ್ಲಿ ಈಗ ಐತಲ್ಲ ಒಂದು ಅದನ್ನ ಇಸಗೊಳ್ರಿ
ಸತ್ಯಭಾಮ : ಪರಮಾತ್ಮ- ಆ ನನ್ನ ಸವತಿ ಹತ್ತಿರ ಐತಲ್ಲ ಅದನ್ನ ಕೊಡ್ರಿ…
ಕೃಷ್ಣ : ಅದನ್ನ ನಾನು ಕೊಡುದಿಲ್ಲ
ಸತ್ಯಭಾಮ : ನಾ ಬಿಡುದಿಲ್ಲ
ಕೃಷ್ಣ : ಎಷ್ಟೂಂದು ಅಹಂಕಾರ ನಿನಗೆ ಸತ್ಯಭಾಮಾ
ಯಜ್ಞಯಾಗಾದಿಗಳಲಿಲ್ಲ | ನೂರು ತೀರ್ಥಂಗಳಲಿಲ್ಲ
ನಾರಿ ವೈಕುಂಠದಲ್ಲಿ ನಾನಿಲ್ಲ | ಸನ್ಯಾಸಾಶ್ರಮದಲಿಲ್ಲ
ಅಹಂಕಾರ ಕರ್ಮಕ್ಕೆ ದೂರ-ನಾನಿರುವೆ ಭಾಮೆ
ಭಾಮೆ ನಿನ್ನಲ್ಲಿ ಅಹಂಕಾರವು ತುಂಬಿದೆ ನಾನಿಲ್ಲಿ ಇರಲಾರೆ.
ಸತ್ಯಭಾಮ : ದೂತೆ-ಪರಮಾತ್ಮರು ಹೊರಟೇ ಹೋದರಲ್ಲಾ-ನನ್ನ ಸರಿಸರಿ ಸವತಿ ನನ್ನ ಕೈಯಾಗ ಸಿಗಲಿ ಒಂದು ಕೈ ನೋಡೇ ಬಿಡಿತೀನಿ
ಭಾಗವತ : ಒಂದು ಕೈಯಾದ ನಮ್ಮವ್ವ ಎರಡು ಕೈಲೇನ ನೋಡಂತೀಯಾವ್ವ
ಸತ್ಯಭಾಮ : ದೂತೆ ನನ್ನ ಸವತಿ ಗುಣ ಕೇಳು
ಕಣ್ಣಿಗೆ ಹುಬ್ಬು ಐತೇನ ಕಲಹಗಂಟಿ ರುಕ್ಮಿಣಿ
ಎನ್ನ ನೋಡಿ ಸಣ್ಣ ನಗೆಯ ನಗುವಿಯತಕೆ |
ರುಕ್ಮಿಣಿ : ಸಣ್ಣವಳೆ, ಬಣ್ಣನೆಯ ಮಾತಿನಿಂದ
ಶ್ರೀಕೃಷ್ಣಗೆ ಚನ್ನಾರೆ ತಲುವಿಕೆ ತೋರಿ
ಒಲಿಸ ಬಂದೆಯಾ ?
ಸತ್ಯಭಾಮ : ಚಲುವೆಯೆಂದು ಒಬ್ಬನ ಕಳುಹಿ
ದ್ವಾರಕೆಯ ನಿಲಯನ ಒಲಿಸಿಕೊಂಡ
ಚಲುವನ ಒಲಿಸಿಕೊಂಡೇ ನೀ ಒಲಿಸಿಕೊಂಡೆ
ರುಕ್ಮಿಣಿ : ತಲೆಯತೊತ್ತು ತಂದು
ಮಣಿಯ ಕಳುವಿನ ತಪ್ಪಿಗೆ
ಕೇಳದೆ ನಿನ್ನ ಕೊಟ್ಟರಲ್ಲಿ ಭಾಮಿನಿ..
(ಪರಸ್ಪರ ದೂಷಣೆ…ಕೊನೆಗೆ ಸತ್ಯಭಾಮೆಯು ಶಕ್ತಿದೇವಿಯ ಪೂಜೆಯನ್ನು ಆರಂಭಿಸುತ್ತಾಳೆ…ಆಕಾಶವಾಣಿಯು ಭಾಮೆಗೆ ಕೃಷ್ಣನು ನಿನ್ನ ಮಂದಿರಕ್ಕೆ ಬರುತ್ತಾನೆ ಎಂಬುದನ್ನು ಕೇಳಿ ಮಂದಿರಕ್ಕೆ ಹೋಗೋಣವೆಂದು ಹೊರಡುವಳು)
ಶ್ರೀ ಕೃಷ್ಣ ಪಾರಿಜಾತ:ಕೃಷ್ಣನು ಕೊರವಂಜಿಯ ವೇಷದಲ್ಲಿ ಪ್ರವೇಶಿಸುತ್ತಾನೆ
ಈ ದ್ಯಶ್ಯದಲ್ಲಿ ಕೃಷ್ಣನು ಕೊರವಂಜಿಯ ವೇಷದಲ್ಲಿ ಪ್ರವೇಶಿಸುತ್ತಾನೆ…
ಶ್ಲೋಕ : ಹಾಡುತ್ತ ಪ್ರವೇಶ…
ಶ್ಲೋಕ :  
ಇದು ಏನು ಸೋಜಿಗವೋ ಎನ್ನ ಜೀವ ಮರಗುತಿದೆ
ಕದಡಿದಂತಃಕರಣ ಕಾಯ ತಲ್ಲಣಿಸುತ್ತಿದೆ
ಕರಗೊತಿದೆ ಯನ್ನ ಮನಸ್ಸು ಕಡುದೈನ್ಯಂದಬಲಿಯಮೇಲೆ
ದೂತೆ – ಏನಾಶ್ಚರ್ಯವಿದು – ಕೋಮಲಿಗಾಗಿ ನನ್ನ ಜೀವ ಮರಮರನೆ ಮರುಗುತಿದೆ – ಸತ್ಯಭಾಮೆಯನ್ನು ಕೂಡಬೇಕೆಂದು ಯನ್ನ ಮನಸ್ಸು ತಲ್ಲಣಿಸುತಿದೆ.
ಭಾಗವತ : ಮನಸ್ಯಾಕ ಮರಗಸತೀಯಪ್ಪ ನಡ್ರಿ ಅಮ್ಮವ್ರ ಮನೆಗೆ ಹೋಗೋಣ
ಕೃಷ್ಣ : ಯಾವ ವೇಷದಲ್ಲಿ ಹೋಗೋಣ್
ಭಾಗವತ : ಅದನ್ನ ನಾಹ್ಯಾಂಗ ಹೇಳಲ್ರಿ…ಎಲ್ಲಾ ವೇಶ ಬಲ್ಲವರು ನೀವು ಯವುದು ತುರ್ತೂ ತಯಾರಾಗತೈತಿ ನೋಡ್ರಿ ಆ ಡ್ರೆಸ್ ಹಾಕಿ.
ಕೃಷ್ಣ : ದೂತೆ-ನಾನು ಈಗ ಕೊರವಂಜಿ ವೇಷ ಧರಿಸುವೆ..ಕೊರವಂಜಿ ಹೇಗಿರುತ್ತಾಳೆ ಗೋತ್ತೆ.
ಭಾಗವತ : ಹೇಳದ ಹ್ಯಾಂಗ ಗೊತ್ತಾಗತೈತಿ…ಹೇಳಿಪಾ ಕೊರವಂಜಿ ಹ್ಯಾಂಗಿರತಾಳ
ಕೃಷ್ಣ : ಜಡೆಬಿಚ್ಚಿ ಸಂಪಿಗೆಣ್ಣಿಯ ಹೆಚ್ಚಿ ನಲವಿನಲಿ
ಜಡಿಯಲಿರ್ಪವು ಝಗೊವೆರಸಿ ಕೇಶಗಳು
ದೂತೆ ಜಡೆಗೆ ಸಂಪಿಗೆ ಎಣ್ಣೆ ಹಚ್ಚಿಕೊಂಡಿದ್ದೇನೆ
ಭಾಗವತ : ಬಹಳ ಚೋಲೋ ಆತು… ಎನೇನು ಒಡವಿ ಹಾಕೊಂಡಿರಿ.
ಕೃಷ್ಣ : ಶಂಕರಮಣಿ ತಾವರೇಮಣಿ ಕರ್ಪೂರಮಣಿ
ಬಿಂಕದ ತುಳಸೀಮಣಿ ಶ್ರೀಗಂಧದ ಮಣಿ
ಶಂಕಮಣಿ, ತಾವರೀಮಣಿ ತುಳಸೀಮಣಿ, ಗಂಧದ ಮಣಿಗಳನ್ನೇ ಧರಿಸಿದ್ದೇನೆ.
ಭಾಗವತ : ಹಾಂಗಾದರ ದೇವರಿಗೆ ಪೂಜಾ ಮಾಡ್ರಿ-ಹೊರಡಿನ್ನು ನನ್ನ ದೇವತೆ-ಭೈರವಿ
ಭೈರವನಾಶ್ರಿತೆ-ಎನ್ನ ವೈರಿಗಳ ಹಲ್ಲು ಮುರಿಯೆ
ಬಿರುದು ಹೊತ್ತೀನೆ ತಾಯಿ ನೀ ನನ್ನ ಮರೆಯಬೇಡ
ತಾಯಿ ಶಾಕಾಂಬರೀ, ಶಾಂಭವೀ ಜಗದಂಬೆ, ಜಗದಂಬೆ
ಮರಿಭಾಗವತ : ಯವ್ವ, ಕೊರವಂಜಿಗೊಂದು ಕೂಸು ಇರಬೇಕ್ರಿ. ಶೆರಗಿನ ಜೋಳಗ್ಯಾಗ.
ಕೃಷ್ಣ : ಹೌದು, ನನ್ನ ಕಂದ ಇದು.
ತೂಗಿರೆ ರಂಗನ | ತೊಗಿರೆ ಕೃಷ್ಣನ
ತೂಗಿರೆ ಅಚ್ಯುತಾನಂತನ
ಚಂತಿ || ತೂಗಿರೆ ವರಗಿರಿ ದೇವಾದಿದೇವನ
ಜೋಯಂದು ತೊಟ್ಟಿಲ ತೂಗಿರೆ…||
(ಕೊರವಂಜಿ ವೇಷದಲ್ಲಿ ಸತ್ಯಭಾಮೆಯಲ್ಲಿಗೆ ಬರುವ ವಿವರ-)
ಭಾಗವತ : ಇಲ್ಲಿಗೆ ಹ್ಯಾಂಗ ಬಂದೆಯವ್ವಾ-ಯತ್ಲಾಗ ಹಾಸಿ ಬಂದಿ
ಕೊರವಂಜಿ : ಕೇರಿಕೇರಿಯೊಳಾಡುತಾ ಹಾಡುತಾ
ವಯ್ಯಾರದಿ ಮನೆ ಮನೆ ತಿರುಗುತಾ
ಚಂತಿ || ನಾರಿಮಣಿಯರಿಗೆ ಶಕುನವಾ ಹೇಳುತಾ
ಸಾರುತಾ ಸುಖವನು ಬೀರುತಾ-
ದೂತೆ-ನಾನು ಕೇರಿ ಕೇರಿಗಳಲ್ಲಿ ಹಾಡುತ್ತಾ, ಪಾಡುತ್ತಾ ಅಲ್ಲಿಯ ನಾರಿಯರಿಗೆ ಅವರವರ ಶಕುನ ಹೇಳುತ್ತ ಬಂದೆ.
ಭಾಗವತ : ಬರೆ ಶಕುನ ಹೇಳದು. ಆಟ ಬರತ್ತ. ಮತೇನರ ಬರತೈತಿ ?
ಕೊರವಂಜಿ : ದೂತೆ,
ಪದ ಆದಿತಾಳ
ಭೂತ ಬಿಡಿಸಲು ಬಲ್ಲೆ ! ಬೇತಾಳ ವಿದ್ಯೆಯ ಬಲ್ಲೆ
ಮಾತಾಡದ ಮೂಕರ ಮಾತಾಡಿಸಬಲ್ಲೆ
ಕೊತು ಕೇಳಿದರೊಂದು ಮಾತು ಹೇಳಲು ಬಲ್ಲೆ
ದೂತೆ, ನಾನು ಭೂತ ಪಿಶಾಚಿಗಳನ್ನು ಬಿಡಿಸಬಲ್ಲೆ, ಬೇತಾಳ ವಿದ್ಯೆಯು ನನಗೆ ತಿಳಿದಿದೆ. ಮಾತು ಬಾರದ ಮೂಕರನ್ನು ಮಾತಾಡುವಂತೆ ಮಾಡಬಲ್ಲೆ, ಭಯಭಕ್ತಿಯಿಂದ ಪ್ರಶ್ನೆ ಕೇಳಿದರೆ ಅವರ ಮನದಲ್ಲಿಯ ವಿಚಾರವನ್ನು ಹೇಳಬಲ್ಲೆ.
ಭಾಗವತ : ನನ್ನ ಮನಸಿನಾಗ ಏನೈತಿ ಹೇಳ ನಮ್ಮವ್ವ.
ಕೊರವಂಜಿ : ನನ್ನನ್ನು ನಿಮ್ಮ ಒಡತಿಯಲ್ಲಿಗೆ ಕರೆದುಕೊಂಡು ಹೋಗುವ ಮನಸ್ಸಿದೆ ನಿನಗೆ, ಹೌದಲ್ಲೋ ?
ಭಾಗವತ : ಖ್ರೆ ನಮ್ಮವ್ವಾ… ಬರ್ರಿ ಹೋಗೋಣ. ಯವ್ವಾ, ಯವ್ವಾ, ಕೊರವಂಜಿನ ಕರಕೊಂಡ ಬಂದೇನ್ರಿ.
ಸತ್ಯಭಾಮ : ಹೌದೇ-ಅಮ್ಮಾ ಕೊರವಂಜಿ ನನ್ನ ಮನಸ್ಸಿನ ಪ್ರಶ್ನೆ ಹೇಳತೀಯಾ ?
ಕೊರವಂಜಿ : ಹೌದಮ್ಮಾ ಹೌದು…ಹೇಳುವೆ-ಪದ್ಧತಿ ಪ್ರಕಾರ ನನ್ನ ಕೂಡ್ರಿಸಿ ಪ್ರಶ್ನೆ ಹಾಕಬೇಕು.
ಭಾಗವತ : ಅದೆಂಥ ಪದ್ಧತಿಯವ್ವ ನಿನ್ನದು-ಹೇಳಾಟು.
ಕೊರವಂಜಿ : ಪದ || ಬಿಡಿಮುತ್ತು ಮರದಲ್ಲಿ ತರಿಸೇ ನೀ
ಪಡಸಾಲೆಯೊಳು ರಂಗಾ ಬರೆಸೇ ಏಳು
ತಡವ್ಯಾಕೆ-ದೀಪಗಳಿರಿಸೇ ನೀನ
ಗಡತಿ ಕಬ್ಬು ತೆಂಗು ಸುರಿಸೇ
ನೀ ದೇವಿಯರ ತೃಪ್ತಿ ಪಡಿಸೇ |
ದೂತೆ, ಪಡಸಾಲೆಯನ್ನು ಆಕಳ ಸೆಗಣಿಯಿಂದ ಸಾರಿಸಿ, ಮರದಲ್ಲಿ ಮುತ್ತು ತಂದು ಹಸೆ ಹಾಕಬೇಕು, ಅದರ ಮೇಲೆ ನಾನು ಕೂಡ್ರಬೇಕು. ನಿಮ್ಮ ದೊರೆಸಾನಿ ಎದುರಿಗೆ ಕುಂತಗೋಬೇಕು. ಆಗ ಹೇಳತೇನಿ ಏನ ಐತಿ ಅವರ ಮನಸಿನಾಗಂತ.
ಭಾಗವತ : ನೀವು ಹೋಳೊದೇನ ಚಂದಾಗಿ ಪದ್ಧತಿ ಪ್ರಕಾರನ ಐತಿ ಅನ್ರಿ ಯವ್ವಾ, ನೀವು ನಮಸ್ಕಾರ ಮಾಡಿ, ಮುಂದ ಕುಂತ್ರ
ಸತ್ಯಭಾಮ : ಅಲ್ಲ ದೂತೆ-ಇಂಥ ಕೊರವಿಗೆ ನಾ ಹ್ಯಾಂಗ ಕೈ ಮುಗೀಲಿ ?
ನನ್ನ ಸವತೇರ ಮುಂದ ನನ್ನ ಬಾಳ ನಗೆಗೇಡಿ ಆಗಾಕಿಲ್ಲ
ಕೊರವಂಜಿ : ದೂತೆ ನಿಮ್ಮ ದೊರೆಸಾನಿಗೆ ಹೊಡೆದಿರುವುದೇ ಈ ದೆವ್ವ…. ಅಭಿಮಾನ ದುರಭಿಮಾನ ಸವತೀ-ಸವತೀ-
ಭಾಗವತ : ಇರ್ಲಿ ಬಿಡ್ರೆಪಾ… ನಮಸ್ಕಾರ ಹ್ಯಾಂಗ ಮಾಡಲಾದು
ಕೊರವಂಜಿ : ನೀವು ಹೇಂಗ ಮಾಡತೀರಿ ಈಗ ?
ಭಾಗವತ : ಈಗ ಹ್ಯಾಂಗ ನಮಸ್ಕಾರ ಮಾಡತೀವಿ ಅಂದ್ರ- ಯಾಕ್ರೆಪಾ ಈಗ ಬಂದ್ರ್ಯಾ ಅಂತ ಹಣಿಗೆ ಕೈ ಹಚ್ಚತೀವಿ, ಇಲ್ಲ ಎದಿಗೆ ಕೈ ಒಯ್ಯತೀವಿ.
ಕೊರವಂಜಿ : ನಿನ್ನ ನಮಸ್ಕಾರ ಯಥಾರ್ಥಾವಾಗಿದೆ ದೂತೆ- ಹಣೆ ಈಶ್ವರನ ವಾಸಸ್ಥಾನ, ಎದೆ ವಿಷ್ಣುವಿನ ಸ್ಥಾನ, ಹೆಣೆಗೆ ಕೈ ಹಚ್ಚಿದರೆ ಈಶ್ವರನಿಗೆ ನಮಸ್ಕಾರ. ಎದೆಗೆ ಕೈ ಹಚ್ಚಿದರೆ ವಿಷ್ಣುವಿಗೆ ನಮಸ್ಕರಿಸಿದಂತೆ-ನನಗೆ ನಮಸ್ಕಾರ ಮಾಡಬೇಕಾದರೆ ಎದೆಗೆ ಕೈ ಜೋಡಿಸಿ ನಮಸ್ಕಾರ ಮಾಡಬೇಕು. ತೀಳಿಯಿತೇ ?
ಸತ್ಯಭಾಮ : ದೂತೆ-ನಾವು ಎದೆಗೆ ಕೈ ಜೋಡಿಸಿ ನಮಸ್ಕಾರ ಮಾಡಿದರೆ ವಿಷ್ಣುಪರಮಾತ್ಮನಿಗೆ ವಂದಿಸಿದಂತಾಗುತ್ತದೆ. ಕಾರಣ ಕೊರವಂಜಿಗೆ ನಮಸ್ಕಾರ ಮಾಡೋಣವೇ ?
ಭಾಗವತ : ಮಾಡ ನಮ್ಮವ್ವ.
ಕೊರವಂಜಿ : ದೂತೆ, ನಿಮ್ಮ ದೊರೆಸಾನಿ ಕೈ ನೋಡಿ ಹೇಳುವೆ,… ಕೈ ತೋರಿಸು.
ದೂತೆ : ತೋರಸ ನಮ್ಮವ್ವ… ಆದರ ಜ್ವಾಕೆ… ಕೈಯಾನ ಉಂಗಾರ ಉಚಗೊಂಡಾಳು…
ಕೊರವಂಜಿ : (ಕೈ ನೋಡಿ…)
ಶ್ಲೋಕ : ತೋರುವುದು ಕೈಯಲ್ಲಿ ಚಾತುಚಕ್ರ
ಸಾರಮತ್ಸದ ರೇಖೆ ಅತಿ ಸುಂದರ
ತೋರುವುದು ಧನರೇಖೆ, ಪಾರ್ಶ್ವತೆ-ಅನ್ನದ ರೇಖೆ,
ತೋರುವುದು ಮಂಗಳಾಕಾರ, ಜಾರುದಂಪತಿ-ರೇಖಾ ಚಿಹ್ನ
ಆಯುಷ್ಯ ವರ್ಧಿಸುವ ರೇಖೆ…
(ಹೀಗೆಯೇ ವರ್ಣನೆ ನಡೆಯುವುದು-ದೂತೆ-ಪ್ರತಿ ಪಾದಕ್ಕೂಮ್ಮೆ ಪ್ರಶ್ನಿಸುತ್ತಾನೆ) ಕೊನೆಗೆ ಕೊರವಂಜಿ ಸತ್ಯಭಾಮೆಯ ಮುತ್ತಿನ ಹಾರ ಪಡೆದು  ರಾತ್ರಿಯೇ ಪರಮಾತ್ಮ ಬರುತ್ತಾನೆ ಎಂಬ ಭರವಸೆ. ದೂತೆ-ನಾನಿನ್ನು ಬರುವೆ, ಪರಮಾತ್ಮ ಬರತಾನ ಭಜನೆ ಮಾಡ್ರಿ.
ದೂತೆ : ಭಜನೆ ಮಾಡಿದ್ರ ಬರುದೂ ಗ್ಯಾರಂಟಿ ಹೌದಲ್ಲ ನಮ್ಮವ್ವ.
ಕೊರವಂಜಿ : ಸಂದೇಹವೇಕೆ ದೂತೆ, ಭಜನಾ ಅಂದ್ರ ಏನಂತ ತಿಳಿದೀ-ಭ ಅಂದ್ರ ಭವ ಈ ಲೋಕ, ಜ ಅಂದರ ಜನನ ಹೂಟ್ಟೋದು, ನ ಅಂದ್ರ ಇಲ್ಲ, ಪರಮಾತ್ಮನನ್ನು ಭಜಿಸುವವರಿಗೆ ಈ ಲೋಕದಲ್ಲಿ ಜನನ ಮರಣವಿಲ್ಲೆಂದರ್ಥ
ಭಾಗವತ : ಏನ ಶ್ಯಾಣಾಕ್ಕಿ ಅದಿಯ ನಮ್ಮವ್ವ ಮತ್ತ ಭಜನಿ ಮಾಡುವಾಗ ಏಕದಾರಿ ಇರತೈಲ್ಲ ಅದರ ಅರ್ಥ ಏನ
ಕೊರವಂಜಿ : ಏಕದಾರಿಗೆ ಒಂದು ಕಾಯಿ, ಸೊರೋಕಾಯಿ ಇರಬೇಕಲ್ಲ ಅದು ಕಾಯಕಾಯ ಅಂದರೆ ಶರೀರ, ಇದರ ಮಧ್ಯದಿಂದ ಉದ್ದನ್ನು ಕೋಲು, ಮನಸ್ಸಿನ ಏಕಾಗ್ರತೆಯ ಚಿಹ್ನೆ, ತಂತಿ-ಮಾತು ಅಂದರೆ ಕಾಯ, ವಾಚಾ ಮನಸಾ ಆ ಪರಮಾತ್ಮನನ್ನು ನೆನೆಯಬೇಕೆಂಬುದೇ ಏಕಧಾರಿಯ ಅರ್ಥ.
ಭಾಗವತ : ತಾ ಹಾಕರಾರಲ್ಲವ್ವ ಅದು ಏನು
ಕೊರವಂಜಿ : ದೂತೆ-ತಾಳು ಅಂದ್ರೆ ತಾಳ್ಮೆ ಅಂದರೆ ಏನೆ ಕಷ್ಟ ಬಂದರೂ ತಾಳ್ಮೆಯಿಂದ ಇರಬೇಕೆಂಬುದೇ ಇದರ ಅರ್ಥ-ನನಿನ್ನು ಬರುವೆ  (ನಿರ್ಗಮನ)
(ಕೃಷ್ಣ ಪಾರಿಜಾತದಲ್ಲಿ ಕೊರವಂಜಿಯ ಸ್ಥಾನ ಅಮೋಘವಾದುದು-ಸುಮಾರು ¸Àj ರಾತ್ರಿಯ ನಂತರ ಈ ಪಾತ್ರ ರಂಗಭೂಮಿಯಲ್ಲಿ ಕಾಣಿಸಿಕೊಂಡಾಗ ಅ¥ÀÆರ್ವ ಉತ್ಸಾಹ ಪ್ರೇಕ್ಷಕರಲ್ಲಿ)
ಸತ್ಯಭಾಮೆ : ದೂತೆ, ನೀನು ಇಲ್ಲಿ ಕುಳಿತು ಧ್ಯಾನ ಮಾಡುತ್ತಿರು, ನಾನು ಒಳಗೆ ಮಂದಿರದಲ್ಲಿ ಪೂಜೆ ಮಾಡುತ್ತೇನೆ. ನನ್ನ ಅಪ್ಪಣೆಯಿಲ್ಲದೆ ಯಾರನ್ನೂ ಒಳಗೆ ಬಿಡಬೇಡ (ನಿರ್ಗಮನ )
ಭಾಗವತ : ಆಗಲ್ರೆವ್ವಾ
ಕೃಷ್ಣ : ದೂತೆ-ದೂತೆ-ಏಳು
ಭಾಗವತ :  ನಮ್ಮನ್ನ ಎಬ್ಬಿಸಬ್ಯಾಡ್ರಪ-ನವು ಪೂಜೆ ಮಾಡಕ ಹತ್ತಿವಿ ಧ್ಯಾನದಾಗ ಅದೀವಿ.
ಕೃಷ್ಣ : ದುತೆ-ಸತ್ಯಭಾಮಾ ಮಂದಿರದಲ್ಲಿ ಇರಬೇಕಲ್ಲ
ಭಾಗವತ : ಇರದ ಎಲ್ಲಿಗೆ ಹೋಗತಾಳ
ಕೃಷ್ಣ : ಬಣ್ಣ-ಸುಣ್ಣ ಇಳ್ಳೆ ಕಡಕ ಮಾಡೀರಪ-ನನ್ನ ಅವತಾರದ ನೆನಪು ಮಾಡಿಕೊಟ್ಟು ಸತ್ಯಭಾಮಾಳನ್ನು ಎಬ್ಬಿಸುತ್ತೇನೆ-
ಭಾಗವತ : ಹಾಂಗ ಮಾಡ್ರೆಪ-
ಕೃಷ್ಣ : ಪದ | ಸುಮಕ ಕಳ್ಳನ ಕೊಂದು
ನೇಮದಿ ವೇದದ ತಂದ
ತೆರೆಯ ಬಾಗಿಲಾ ತೆರೆಯ-
ಹೇ ಸತ್ಯಭಾಮಾ, ಸುಮಕಾಸುರನು ವೇದಗಳನ್ನು ಕದ್ದು ಸಮುದ್ರದಲ್ಲಿ ಅಡಗಿಸಿರಲು, ಮತ್ಸ್ಯಾವತಾರವ ತಾಳಿ ವೇದಗಳನ್ನು ರಕ್ಷಿಸಿದ ನಾನು ಬಂದಿದ್ದೇನೆ. ಬಾಗಿಲು ತೆರೆಯೆ-
ಸತ್ಯಭಾಮೆ : (ಒಳದಿನಿಂದಲೇ) ಮತ್ಸ್ಯಾವತಾರವಾದರೆ ಒಳ್ಳೆದಾಯಿತು. ಯಾವುದಾದರೂ ಒಂದು ಸಮುದ್ರ ನೋಡಿಕೊಂಡು ಹೋಗ್ರಿ-ಇಲ್ಲಿಗ್ಯಾಕ ಬಂದೀರಿ- ಇದರಂತೆಯೇ ಹತ್ತೂ ಅವತಾರಗಳ ವರ್ಣನೆ ನಡೆಯುತ್ತದೆ-
ಭಾಗವತ : ರಾಮಾವತಾರ ಯಾವಾಗ ಆತರಿ-
ಕೃಷ್ಣ : ರಾಮಾವತಾರ ಧರಿಸಿದ ಕಾಲ ಚೈತ್ರ ಶುದ್ಧ ನವಮಿ, ಶುಕ್ರವಾರ ಪುನರ್ವಸು ನಕ್ಷತ್ರ, ತಂದೆ ದಶರಥ, ತಾಯಿ ಕೌಶಲ್ಯ ರಾಣಿ ಸೀತಾ ದೇವಿ, ಗುರು ವಶಿಷ್ಟಾ ಮುನಿಗಳು, ಅಯೋಧ್ಯಾದಲ್ಲಿ ವಾಸ-ಬಾಗಿಲು ತೆರೆಯದ್ದರಿಂದ ಕೃಷ್ಣನು
ದೂತೆ, ಇವಳು ಕೃಷ್ಣ ಕೃಷ್ಣ ಅಂತ ಇಲ್ಲೆ ಇರ್ಲಿ ನಾನಿನ್ನು ಬರುವೆ (ನಿರ್ಗಮನ)
ಸತ್ಯಭಾಮಾ : (ಹೊರಬಂದು) ದೂತೆ-ಯಾರರ ಬಂದ್ರು ಹೋದ್ರೆನು-
ದೂತೆ : ಯಾರೂ ಬಂದಿಲ್ಲ್ರೆವ್ವಾ-
ಸತ್ಯಭಾಮಾ : ಯಾರುದ ಧ್ವನಿ ಕೇಳಿಸಿತಲ್ಲೇ ದೂತೆ- ಪರಮಾತ್ಮರ ಧ್ವನಿ ಇದ್ದಾಂಗ ಇತ್ತು- ನೀ ಏನ ಕಾಯಿತಿದ್ದಿ ಬಗಲುದಾಗ
ದೂತೆ : ಹೌದ ನಮ್ಮವ್ವಾ-ಯಾರ ಬಂದಿದ್ರು ಯತ್ಲಾಗ ಹೋದ್ರು ಇಬ್ಬರೂ ಹುಡುಕೋಣ ಬರ್ರಿ-ಅವರೆಲ್ಲಿಗೆ ಹೋಗತಾರಾ ಅರೆರೆ ಅಲ್ಲೆ ಅದಾರ ನೋಡ್ರಿ ಮಂದ್ಯಾಗ ಹ್ಯಾಂಗ ಕೂತಾರ
ಸತ್ಯಭಾಮೆ : ನೀನು ಹೋಗಿ ಕರೆದುಕೊಂಡು ಬಾ ದೂತೆ
ದೂತೆ : ಇಷ್ಟೂತನಕ ಪರಮಾತ್ಮರು ನಿಮ್ಮ ಮುಂದ ನಿಂತು-ಸತ್ಯಭಾಮಾ ನಾನು ಅಂಥವನು ಅಂದ್ರ ಬಾಗಿಲ ತೆರೆಯಲಿಲ್ಲ ಈಗ ಹ್ಯಾಂಗ್ರಿ ಅವರನ್ನ ಕರೆಯೋದು-
ಸತ್ಯಭಾಮೆ : ದೂತೆ-ಈಗಾದ ತಪ್ಪನ್ನು ಹೊಟ್ಯಾಗ ಹಕೊಂಡು, ಅವರ ಕಾಲು ಮುಗಿದು ಕರೆದುಕೊಂಡು ಬಾ-
ಭಾಗವತ : ತಪ್ಪು ಮಾಡಿದರ ಕಾಲ ಹಿಡಿದ್ರ ಒಳ್ಳೆದೆವ್ವ-ಇಬ್ಬರೂ ಕೊಡೇ ಹೋಗೋಣ ಬರ್ರಿ-ಯಪ್ಪಾ ಪರಮಾತ್ಮಾರ ಅಮ್ಮಾವರು ತಪ್ಪಾತು ಅಂತಾರ ಬರ್ರೆಪ
ಕೃಷ್ಣ : (ಪ್ರೇಕ್ಷಕರ ಮದ್ಯದಿಂದಲೇ-) ದೂತೆ-ಅವಳ ಹತ್ರ ಪದ್ದತಿನೇ ಇಲ್ಲ-
ಭಾಗವತ : ಹೀಂಗತೀರ ಹಾಂಗಾದರ ಯವ್ವಾ ಅಪ್ಪಾರಂತಾರ ನಿಮ್ಮಂರ್ತೆ ಪದ್ದತೀನ ಇಲ್ಲ ಅಂತ
ಸತ್ಯಭಾಮ : ಅಂದ್ರ ಏನ ದೂತೆ-
ಭಾಗವತ : ಅಂದ್ರ ಯವ್ವ-ನೀವು ಮಾಗನಿಂತುಕೊಂಡು ಕರದರ ಹ್ಯಾಂಗ್ರೆವ್ವ
ಸತ್ಯಭಾಮ : ಹಾಗದ್ರೆ ನಡೆ ದೂತೆ
ಪದ:
ಯಾತಕೆನ್ನನು ಪೀಡಿಸುವೆ ನೀ ಬಾರೋ ರಂಗಾ
ಪ್ರೀತಿಯಿಂದ ಕರೆದೆ ನಿನ್ನ
ಸೋತು ಬಂದವಳಿಗೆ ಸುಧೆಯುಣಿಸಬಾರೋ ರಂಗಾ ||
(ಇಬ್ಬರೂ ರಂಗದಿಂದು ಕೆಳಕ್ಕೆ ಇಳಿದು )
ಸತ್ಯಭಾಮೆ : ಸ್ವಾಮಿ ನನ್ನದು ತಪ್ಪಾಯಿತು, ಮನ್ನಿಸು ಪರಮಾತ್ಮಾ
(ಎಲ್ಲರೂ ರಂಗವನ್ನೇರಿದ ನಂತರ )
ಸತ್ಯಭಾಮೆ : ದೂತೆ-ನನ್ನದು ಸರ್ವಥಾ ತಪ್ಪಾಯಿತು ಪರಮಾತ್ಮರು ನನ್ನ ಕ್ಷಮಿಸಲಾರರೆ–
ಭಾಗವತ : ಕ್ಷಮಿಸ್ರಿ ಅಂತ ಕೇಳಿಕೊಳ್ರೆವ್ವಾ-

ಭಾಮೆ ನನ್ನೂಡನೆ ಕೋಪಮೇ?
ಸತ್ಯಭಾಮ : ಸ್ವಾಮಿ ನನ್ನದು ಸರ್ವಥಾ ತಪ್ಪಾಯಿತು. ಮನ್ನಿಸಿ, ಮಂದಿರಕ್ಕೆ ಬನ್ನಿರಿ.
ಕೃಷ್ಣ : ಹೇ ಭಾಮೆ, ನೀನು ಗುಣವಂತೆ ಸಿರಿವಂತೆ, ಕೇಳು. ಭಾಮೆ ಜಗದೊಳು ನೀನು ದೀಮಂತೆ, ಸತ್ರಾಜಿತ ಪುತ್ರಿ ನಾ ಕೊಟ್ಟ ಮುತ್ತಿನ ಹಾರ ಕೊಡು
ಸತ್ಯಭಾಮೆ : ದೂತೆ ಅದರ ಸುದ್ದಿ ಹೇಳ ತಾಯಿ – –
ದೂತೆ : ಅಪ್ಪಾವ್ರ – ಆ ಹಾರನ – ಅಮ್ಮಾವ್ರು ನಿಮ್ಮ ಚಿಂತ್ಯಾಗ ಕೊರವಂಜಿಗೆ ಕೊಟ್ಟಾರ್ರೀ
ಕೃಷ್ಣ : ಹೌದೇ ದೂತೆ – ಇದೇ ಇಲ್ಲವೆ ಆ ಹಾರ – –
ಸತ್ಯಭಾಮೆ : ಅಯ್ಯಾ ಆಶ್ಚರ್ಯ – ದೂಡೆ ನೋಡಿಲ್ಲಿ – – ಪರಮಾತ್ಮರ ಕೊರಳೊಳಗಿದೆ ಆ ಹಾರ. ಅಂದ್ರ ಆ ರೊರವಂಜಿ ನೀ – –
ಕೃಷ್ಣ : ಹೌದು ಸತ್ಯಭಾಮೆ – – ಆ ರೊರವಂಜಿಯು ನಾನೇ ಅಂದು ನಾನು ನಿನಗೆ ಯಾವುದಾದರೂ ರೂಪದಿಂದ ಹಾರ ಒಯ್ಯುವೆನೆಂದು ಹೇಳಿರಲಿಲ್ವೆ – –
ಅಂದ್ರೆ ಹೆಣ್ಣು ವೇಷ ಧರಿಸಬಾರದಿತ್ತು.
ವೇಷ ಯಾವುದಾದರೂ ಶಪಥ ಗೆದ್ದಂಗಾಯಿತಲ್ಲ. ನನ್ನ ಶಪಥ ನನಗೆ ಸತ್ಯಭಾಮೆಯದು ಅವಳಿಗೆ ದೂತೆ – ನಿನ್ನ ಶಪಥ ನಮ್ಮಿಬ್ಬರನ್ನು ಶಂದು ಕೂಡಿಸಿತು – ನಾವೆಲ್ಲರೂ ಮಂದಿರಕ್ಕೆ ಹೋಗೋಣ ನಡೆಯಿರಿ.
ಸತ್ಯಭಾಮೆ : ಬನ್ನಿ ಪರಮಾತ್ಮ – ಬನ್ನಿ ದೂತೆ – || ತೆರೆ ||
* ಮಂಗಳಂ * 
ಶ್ರೀಕೃಷ್ಣ ಪಾರಿಜಾತಜಾನಪದ ಶೈಲಿ ಭಾಮಾ ಕಲಾಪಮುಕೂಚಿಪುಡಿ ಶೈಲಿ – ತುಲನಾತ್ಮಕಸಾಂಸ್ಕೃತಿಕ ಅಧ್ಯಯನ :ನಿವೇದನೆ
ನಾಗರಿಕತೆಯ ಬೆಳವಣಿಗೆಯಲ್ಲಿ ನದಿಯು ಅತ್ಯಂತ ಪ್ರಮುಖವಾದ ಪಾತ್ರ ವಹಿಸಿದುದು ಸರ್ವವಿದಿತ. ಕೃಷ್ಣಾನದಿಯು ನಮ್ಮ ರಾಜ್ಯ ಮತ್ತು ಆಂಧ್ರ ಪ್ರದೇಶದಲ್ಲಿ ಹರಿದ ದೊಡ್ಡ ನದಿ. ಕರ್ನಾಟಕದಲ್ಲಿ ಕೃಷ್ಣಾತೀರದ ಜಾನಪದ ಆಟಗಳಲ್ಲಿ ಇಂದಿಗೂ ಅತ್ಯಂತ ಜನಪ್ರಿಯವಾದ ಆಟವೆಂದರೆ “ಶ್ರೀಕೃಷ್ಣ ಪಾರಿಜಾತ”ವೆಂದೇ ಹೇಳಬಹುದು. ಆಂಧ್ರದ ಕೃಷ್ಣಾ ಜಿಲ್ಲೆಯ ಕೃಷ್ಣಾತೀರದ ಅತ್ಯಂತ ರಮಣೀಯ ಮತ್ತು ದೇಶ ಪ್ರಸಿದ್ಧವಾದ ನೃತ್ಯ ನಾಟಕ ‘ಭಾಮಾ ಕಲಾಪಮು’ ಎರಡರ ಮೂಲಕಥೆ ಒಂದೇ; ಪಾತ್ರಗಳ ಹರವು ಒಂದೇ. ಪಾರಿಜಾತದ ಕಥೆಯೇ ಒಂದು ಗ್ರಂಥಕ್ಕಾಗುವಷ್ಟು ವ್ಯಾಪ್ತಿಯನ್ನು ಹೊಂದಿದೆ. ಜನತೆಯಲ್ಲಿ ಭಾಗವತ ಸಂಪ್ರದಾಯವು ಹರಡಲೆಂದೋ, ಹರಡಿದ್ದು ಉಳಿಯಲೆಂದೋ ಭಾಗವತಕಥೆಯ ರೂಪರೇಷೆ ಜಾನಪದದಲ್ಲಿ ನೃತ್ಯ ಗೀತೆಯೋಪಾದಿಯಾಗಿ ಜನಸಾಮಾನ್ಯರನ್ನು ರಂಜಿಸಿದಂತೆ. ರಾಜಮರ್ಯಾದೆ ಹೊಂದಿ, ವಿದ್ವಾಂಸರಿಂದಲೂ ಪ್ರಶಸ್ತಿ ಹೊಂದಿದೆ.
ಒಂದು ಜಾನಪದ, ಇನ್ನೊಂದು ಅಭಿಜಾತ. ಎರಡರ ತುಲನಾತ್ಮಕ ಸಾಂಸ್ಕೃತಿಕ ಅಧ್ಯಯನ ಬುದ್ಧಿಗೆ ರಸದೌತಣ. ಆದರೆ ಈ ಕಾಲದಲ್ಲಿ ಔತಣಕ್ಕೆ ಲಕ್ಷ್ಮಿಯ ಕೃಪೆಯ ಅವಶ್ಯಕತೆ ಬಹಳ. ಘನ ಸರಕಾರವು ಈ ದಿಶೆಯಲ್ಲಿ ಧನ ಸಹಾಯ ಸಲ್ಲಿಸಿದ್ದನ್ನು ಕೃತಜ್ಞತೆಯಿಂದ ಇಲ್ಲಿ ಸ್ಮರಿಸುವೆ.
ಎಂ.ಟಿ. ಧೂಪದ
ಗುರುಕೃಪ, ೨೭೯೦
ಆರ್.ಪಿ.ಸಿ.

